
ASO FARAILE, 21 IANUARI 2022 

 

  Na nofoia e le Fofoga Fetalai le Nofoa i le itula e 9:30 i le taeao. 

 

Tatalo. 

 

  FOFOGA FETALAI:  Ou te faasilasila atu ua toe amatalia nei 

Taualumaga a le Fono Aoao Faitulafono.  

  E tatou te i ai faatasi i le agaga o le faafetai i le Atua ona o Lona agalelei 

ma Lona alofa ua tatou aulia mai ai lenei taeao matagofie i Lona filemu, mo 

le faaauauina o le tatou galuega. Faafetai ua ia tuuloa puapuaga ma tiga o le 

ola nei, ua ia faataumamao foi mafatiaga ogaoga o le ola nei mai ia te i tatou 

aua ua maleifua mai i le lagi e mama ma le soifua manuia le paia o le Maota 

i lenei taeao fou. 

  E ofo alofa ma faatalofa atu ai i le paia o le Palemene, i le afio o lau Afioga 

i le Taitai o le Malo, lau Afioga i le Tamaitai Palemia, afio o lau Afioga i le 

Sui Palemia, le afifio o Minisita o le Kapeneta faapea foi Afioga i Minisita 

Lagolago. 

  Afio lau Afioga i le Sui Taitai o le Itu Agai, afifio o sui usufono mamalu o 

lena Itu o le Maota ma le mamalu o sui usufono o le Palemene. Malo le 

soifua manuia ma le lagi e mama. 

  E faatalofa atu foi i Ofisa Sili o Pulega o Matagaluega ma Faalapotopotoga 

Tumaoti a le Malo ua tatou mafuta i lenei taeao, malo le soifua manuia.  

  E le faagaloina foi le tapuai faafofoga mai a Lana Afioga i Le Ao Mamalu 

o le Malo ma le Masiofo, le Sui o le Fono a Sui Tofia ma le Faletua, le 

Faamasino Sili ma le faletua vaeatu le mamalu o le Faamasinoga. Le paia i 

Faauluuluga o Ekalesia Kerisiano uma i le atunuu ma le aufaigaluega 

faauuina o le talalelei ma Samoa i ona tulaga faalupelupeina.  

  E ofo alofa ma faatalofa atu lau Palemene i lenei taeao fou. E ui i aafiaga 

ua aafia nisi o le atunuu i le faamai, e pei ona faailoa aloaia e lo tatou Malo 

i le aso ananafi, ae ia tatou lototetele i le tatou faatuatua i le Alii, o le Atua 

o lo o faavae ai Samoa, o Ia lava o le Atua fai vavega, o le Atua o le 

faamalologa, o ia mea uma e faalologo ma usitai i Lona siufofoga paia, na o 

Ia e malutia ai lo outou soifua ma lo tatou ola mai lenei faamai, aemaise foi 

o suiga o le tau o faamalumalu mai pea i aso uma. Tapuai mai ma le manuia. 

  Le paia o le Palemene ma le tatou Maota nei, ua na o se toe faamanatu a le 

Nofoa, se i tautuana aiaiga o puipuiga mo le faamai, e pei ona tatalo mai ai 

le Malo, ia taimua pea tatou i le usitaia o laasaga uma o puipuiga o le Koviti-

19.  

  Ia manuia le usugafono a le Palemene i lenei taeao, ia manuia le tapuaiga 

a Ofisa Sili o Pulega o Matagaluega ma Faalapotopotoga Tumaoti a le Malo, 

manuia le tapuai mai o si o tatou atunuu. 

 

 

TUUINA ATU O PEPA 

 

  Na tolaulauina e le Failautusi i le Fono Aoao Faitulafono le faasologa o 

Pepa e tusa ai ma T.T.49(2). 

1. P.P.2021/2022 Nu.38, Lipoti Faaletausaga a le Matagaluega o 

Faalapotopotoga Tumaoti a le Malo mo le Tausaga Faaletupe 

2020/2021. 

2. P.P.2021/2022 Nu.39, Lipoti Faaletausaga a le Ofisa o le Komesina 

o Sulufaiga mo le Tausaga Faaletupe 2020/2021. 

3. P.P.2021/2022 Nu.40, Lipoti o le Tulaga o Aia Tatau a Tagata Soifua 

2021 a le Ofisa o le Komesina o Sulufaiga ma o le Ofisa foi o Aia 

Tatau a Tagata Soifua. 

4. P.P.2021/2022 Nu.41, Lipoti Faaletausaga a le Ofisa o Fuainumera 

Faamauina mo le Tausaga Faaletupe 2020/2021. 

 

 

TULAFONO TAU FAAOFI O LE FAATATAUINA O TUPE 

FAAOPOOPO (NU.1) 2021/2022 – felafolafoaiga faaauau i luga 

o le faitauga faalua – Aso 4 

 

  FOFOGA FETALAI:  E tolopo felafolafoaiga i le aso ananafi ua maea 

ona saunoa le sui usufono mo Vaimauga 1. 

  Ia o le avanoa lenei mo se isi sui usufono mamalu e fia sausaunoa. Ia o lea 

ua matau atu o lea ua tulai mai le sui usufono mo Sagaga Nu.1, Honourable 

Loau Solamalemalo Keneti Sio. Ia o le avanoa lea o lau Afioga. 

 

  Afioga Hon LOAU SOLAMALEMALO KENETI SIO (Sagaga 1):  

Faafetai tele i lau Afioga i le Fofoga Fetalai mo le avanoa. E manatu foi o 

lea ua e sisi le atumua i lenei taeao e piiama ai lou sa e tusa ai ma se tatou 

faafetai, a o le faamua, a o se faapolo a o se faasagi aua lo tatou vatapuia ma 

lo tatou Matai. Ona manatu lea, o le a le ta i tua le tili lau Afioga i le Fofoga 

Fetalai, ae na ona ou faatulou i le paia o le Maota nei, fai mai o le Maota e 

lipoi ai upufai o Samoa. Fai mai o le Maota ma le malae e sasaa faaoti ai le 

utu a le faimea. Fai mai o le Maota ma le malae e sasaa ai le tofa ae a le 

faautautaga aua Samoa ma ona upufai. Tulou. 

  E faatulou atu i lau Afioga i le Fofoga Fetalai, e faatulou atu i ou paia, sa 

ma faiga, ae a lena tala na atoa i le afio mai o lau Afioga i le Tamaitai 

Palemia ma lou auvaa, le paia i tamaitai ma alii Minisita. E faatulou atu. Ae 

a le tapuaiga a Sui Minisita, tulou. 

  Le faafofoga tapuai foi a Ofisa Sili o Pulega o Matagaluega a le Malo ma 

Faalapotopotoga Tumaoti ua tatou faatasi i lenei taeao, aua le latou tapuaiga 

leleoa o aao aua le Palemene. 

  E faapena foi lenei Itu o le Maota, lenei tala na atoa. E faatulou atu i alii 

ma tamaitai sui usufono o lo o faapena ona latou agaia le Malo. O lenei taeao 

ua faiva ese lopepe lau Afioga i le Fofoga Fetalai. E pei ona maua i talotaloga 

ma momoli lapapala o malo. E maua i le aso ananafi ua matagitogaina lo 

tatou sa, e ala foi i le taunuu mai o nisi o alo ma fanau ua aafia i le faamai e 

pei ona faapena ona silafia e lo tatou atunuu aemaise le lalolagi. 

  E faatulou foi i le paia i le tapuaiga a si o tatou atunuu lau Afioga i le Fofoga 

Fetalai, le paia aua Aiga ma o latou Tama, Tama ma o latou Aiga, le paia 

aua le usoga a Tumua ma Pule, Ituau ma Alataua, Aiga i le Tai ma le Vaa o 

Fonoti, tulou, tulouna lava.   

  Ae a le faafofoga tapuai a nai o tatou uso mai gagae, le faigamalo a le 

Afioga i le Kovana ma le Lutena Kovana ma Maota e lua. O paia aua le 

Faleagafulu ma tau Tootoo, o tatou uso taufeagai, o uso tuofe. Faafetai i le 

latou tapuaiga.  

  Ou te manatu i lenei taeao lau Afioga i le Fofoga Fetalai pe a fua i le aso 

na amataina ai le tatou fono i lenei tausaga, i sausaunoaga a tupu ma ee o le 

atunuu, o tulatoa ma tula tofia, o e na faia mai le fuifui e lipoi upu o Samoa, 

aua se manuia o si o tatou atunuu. E faalogologo lava ma le totoa i le malie 

o saunoaga a lau Afioga, a o fautuaga a o timaiga, o tootoouli ma tootoosina 

aua Samoa ma ona upufai. 

  O lenei taeao, e manatu foi e i ai le agaga o se aso foi e puupuu le galuega 

lau Afioga i le Fofoga Fetalai, ae ao lava ona molimoli lapalapa ma avatu ni 

a matou motugaafa aua le tatou Malo. I le matau lava foi i lena tausaga ua 

alu lau Afioga i le tele o futia, faafitauli sa tatou asaasa le vaofilifili, ae a 

lenei tausaga lau Afioga i le Fofoga Fetalai. Ia lea foi ua tatou amata ua 

faapena foi ona tatou matau ua matagitogaina lo tatou sa e ala i le faamai. Ia 

e i ai le agaga tatou te lototetele ma tatou faatuatua i le Atua, o Ia o le pule 

tutasi, ioe, o le paolo e mapu i ai si o tatou atunuu i fita ma faigata. 

  O auga o aute lau Afioga i le Fofoga Fetalai, o le Tala Faatatau Faaopoopo 

o le Tupe (Nu.1) 2020/2021, ia lea ua 2021/2022 ina ia mafai ona faaauau a 

tatou galuega o lenei Tala o le Tupe. Ia e matau lava foi ma le totoa e le o se 

tala o le Tupe tele naua lau Afioga i le Fofoga Fetalai. Na ona piiama i nisi 

o fuafuaga e pei ona i ai le faamoemoe. A o lenei lava usugafono lau Afioga, 

e talia ma le agaga fiafia le Tala o le Tupe e pei ona faataatia e lau Afioga i 

le Tamaitai Minisita o Tupe aemaise o lou auvaa o e na tapenaina. Ia afai foi 

o lape se vaega, ia tatou talia lupe o maunu aua le Tala Faatatau o le Tupe 

2021/2022 o le a faapea ona a gafua nei e le o toe mamao e faatino ai nisi o 

fuafuaga. 

  A o le tulai lava ma le agaga fiafia ma le agaga faaaloalo i lenei taeao, ia o 

le matau o lele ua matatupu matatamalii le taeao lau Afioga, i le afifio mai 

o lena tala na atoa ae faapea foi lenei itu. Ia ona tatou fusifusia lea o lapalapa 

ma faapena ona fai ma viiga o le Atua, ma apaapa foi i nisi o fautuaga, ia e 

faapena le matau. O nisi o Matagaluega ma fuafuaga, ia, fai lena.  

  Lau Afioga i le Tamaitai Palemia, o lena ua e tu i le foe aemaise lou auvaa. 

Ua see lo outou sa, ia matou piiama ina ia faapena ona folau i lagima le sa o 

si o tatou atunuu i lenei Paeaiga. Aua ia ne i o tatou toe manatu i ni futia ua 

alu lau Afioga, ae tatou alo faatasi lo tatou sa, o lele ua faataumuaava aua 

foi lenei tausaga ma ona galuega fai. E tele naua faafitauli o le a faafeagai 

ma le tatou Malo lau Afioga i le Tamaitai Palemia, ae o vasa foi faapenei fai 

mai e iloa ai le tautai matapalapala. E le iloa i ni tai malu. A osaosa ma 

faapena ona soua le tai, ona tatou iloa lea o le tautai matapalapala e tu i le 

foe ma tu i le too. E tepa i le lauamanu ma silasila i le faamulioatu aua Samoa 

ina ia manuia. Matou tapuai atu, e le o se mea leaga. Sa matou i ina i le Malo 

ua 40+ tausaga. Ae ou te talitonu foi lau Afioga i le Tamaitai Palemia e le 

galo ia oe ma e le galo foi Afia i si ona vao, leaga o lau Vaega Faaupufai sa 

faapena ona faafaileleina lou olaga faapolokiki lau Afioga, aemaise o nisi o 

lou auvaa o lo o faapena ona afifio ma papaaao mai. Malo le galulue. 

  Ona manatu lea, ia, atonu e aoga foi le tulai atu e molimoli nai motugaafa 

e matimati ai lo outou sa. A o le auga atoa, leai o lena e i ina le pule, o matou 

e fautua atu. Ioe. A o le faataotoga ma le matau, ia leaga o lea ua tatou o 

faatasi i faafitauli o lenei lalolagi e le toe na ma le laina. O lea ua tatou matau 

ua siitia le tau o le soifuaga, e sao. Aisea? O lea tatou te iloa faafitauli, e le 

mafai ona tatou teena le tulaga lea, aua o le tele o tatou oloa, ia e pule 

papalagi i la matou lea matau. E pule kamupani vaa i le taimi e sau ai. Ai o 

le ala lea. 

  A o le fautuaga, ia silasila totoa lau Afioga i le Tamaitai Palemia ma lou 

auvaa. E i ai nisi faiga e fetuunai ai muniao ma fefulisai faalaau mamafa ina 

ia faapena ona maua le faafaigofie i totonu o si o tatou atunuu i vaega uma, 

aemaise lava le tau o meataumafa. O nisi o fuafuaga e pei ona maua, ia, 

faitioga po o ni fautuaga foi lau Afioga i le Fofoga Fetalai, o lau lea matau.  

  Le Ofisa o Aoga, ia tulou, leaga sa ou galue ai. Lau Afioga i le Minisita, 

malo faafetai i lau Afioga. E matau lava ma le totoa o lo o faapena lava ona 

folau lou sa ma e piiama foi e tusa ma ni galuega sa faapena foi ona matou 

auauna ai. Aua foi nei faateia oe ua e masani, o lau matafaioi lea sa e aotauina 

alo ma fanau a le atunuu. Ou te talitonu ua lava le tofa ma le faautaga i lau 

Afioga, aemaise o lou sui a Minisita, o se tasi foi sa galue foi i le Ofisa, e 

aua ne i tuuvaleina e ni faitioga foi a o ni tuualalo foi o lo o faapena ona 

aumai ma tuu atu i ou tafatafa. Silasila i le galuega ua leva ona faataatia mai, 

aua fesuiaiga o le fuafuaga o le Matagaluega e ala i alo ma fanau aooga.  

  Pau lea o se lagona lau Afioga i le Minisita, a o lena e ia te oe le uta, a o le 

tofa, ua lava lou silafia. Ia, o Fogaa e le tagisa lau Afioga i le Fofoga Fetalai, 

a o totoe ni muliola i ina lau Afioga i le Tamaitai Palemia ma lou auvaa, ia 

sasaa ane i Fogaa. O nai faamanuiaga aua si ou itumalo.  

  Na pau lea lau Afioga i le Fofoga Fetalai. Ou te le naunau i se isi tulaga, ae 

o le agaga moni e soosootauau aua le galuega. Faamalo le galulue, faamalo 

i lau Afioga i le faatautaiga o le tatou sa i lenei tausaga. Folau i lagima le 

paia o le Maota nei, aua Samoa o lo o nofo tapuai.  

  E tasi lava si vailiu lea lau Afioga e fia oo lava i ai, e manatu foi i le tulaga 

pei ona i ai lena tausaga ua alu, faalogologo foi ma le totoa i nisi o lauga na 

saunoa i ai sui usufono o le Maota nei, e a le faafofogaaga a Samoa o lo o 

nofo tapuai? Ioe, fai mai e pipisi atu ma agi mai le matagi ona toe foi mai 

lea. E te anu atu e toe aumai e le matagi. O si ota lima lava e paia ai si ota 

mata. Lau Afioga i le Fofoga Fetalai, e maua lava le tulaga lena i luga o 

upega tafailagi, talofa e Samoa i lau faafofogaaga. O le fautuaga a Fogaa, se 

i seu le manu ae tagai i le galu. Ioe. Ua oo lava i o tatou taitai ua oo i ai la 

outou ta. Talofa e. Ioe. E le gata o lena itu a o lenei foi itu. Aua ia ne i o tatou 

fetusitusiai ma fetusilimaai, ae tatou matau o ai lena a o ai lenei.  

  Ona manatua ai lea o se fatupese lauiloa o lenei itumalo, fai mai, ua e laulau 

lota mativa, a ua galo ia oe, o oe lava ua e faalumaina. Ioe. Le Afioga ia 

Manuaifua Alapati, masalo e silafia uma e lo tatou atunuu. Ua e laulauina 

ita ta te mativa, ae galo ia oe Samoa, o oe lava ua e faalumaina. Ua tau lau 

ta e le gata i le la itu o le vai i le afifio mai o le tatou Malo, a o lenei foi itu. 

Ia silasila ane. Samoa, alofagia seu le manu ae tagai i le galu. O ou tama, o 

taitai o le tatou Malo, ua outou faatauagavale i ai. Alofagia le fautuaga. 

Taoto ia ia tulaga lau Afioga i le Fofoga Fetalai, alo i luma lo tatou sa, tu i 

le foe lau Afioga i le Tamaitai Palemia, matou lagolago atu ma avatu la 

matou fautuaga, sa matou tuualalo, ia, tuu atu i ina. A lelei faaaoga, a leaga, 

o lo o i ai motu le aina e tiai i ai. O la matou lea tuualalo, o le tuualalo foi 

lea a Fogaa, aua upufai o si o tatou Malo.  

  Ia, ne i faagaloina le tapuaiga a si ou itumalo lau Afioga i le Fofoga Fetalai, 

ia, le aufaitatalo, faafetai. Faafetai i la outou fai tatalo. Lau Afioga i le 

Peresetene o le Metotisi ma le Peresetene o le Auso ma le Laumua i Fogaa, 

faafetai le fai tatalo, e manuia ai si o tatou Malo, aemaise o fatafaitaulaga e 

fia i totonu o si o tatou atunuu o lo o faapena ona outou faanonomanu aua se 

manuia o Samoa.  

  Ia ua foi le tala a Fogaa lau Afioga i le Fofoga Fetalai, ia manuia tele lau 

Afioga, manuia le la itu o le vai i lau Afioga i le Tamaitai Palemia aemaise 

o lou auvaa, ia faapena foi la matou lagolagosua i matou nei o lo o agaia le 

Malo e tuu atu sa matou fautuaga. Manuia Ofisa Sili o Pulega o 

Matagaluega, manuia Samoa o lo o faapena ona faafogafoga mai, ae ola le 

leo o le toeaina mai Fogaa. Soifua ma ia manuia. 

  FOFOGA FETALAI:  Ua faamalo faafetai. Malo tanoa, malo foi i le 

susuga pau i lau Afioga i le sui usufono mamalu mai Sagaga 1, lau Afioga i 

le Toetaufanua a le Malietoa. Ia ua lagona lava foi e le Maota ma tino matagi 

lelei i le saunoaga, aemaise lava, leaga o lau Afioga ma nisi sa i totonu foi o 

le Kapeneta i ia foi futia ua tuanai. O lea ua maua lou finagalo lagolago i le 

faigamalo a le Palemia ma le Kapeneta o i ai nei. Ia o uiga ia o tatou o taitai 

o le atunuu, tatou te vaavaai mamao ma silasila mamao ina ia tatou galulue 

faatasi, ina ia manuia si o tatou atunuu. Malo le tofa, faafetai foi mo le 

finagalo faaalia ma le lagolagosua aua foi le tatou faigamalo ma lo tatou tiute 

e faifaatasi. Malo saunoa. 

  Ia, o le avanoa lenei o se tasi o sui usufono, e le toe toatele ni sui usufono, 

ia ona tuu atu loa lea i le Komiti. 

  Ia, o lea ua matau atu o lea ua tulai mai le sui usufono o Aana Alofi Nu.1. 

Ia, le sui usufono mamalu, o lou avanoa lenei.  

 

  Afioga FESOLAI APULU TUSIUPU TUIGAMALA (Aana Alofi 1):  

Faafetai i lau Afioga i le Fofoga Fetalai mo lou avanoa. Ae ou te tulai i le 

ava ma le faaaloalo tele i lenei vaega o le taeao. O le a toa soloi ane ia i ou 

paepaelei Samoa e pei o le fetalaiga ia Sinaoleteuila. Ae ou te manatu i le 

taeao lenei, ou te le seutatuina lupe o le fogatia, aua e faigata Samoa o le 

aomamala i le faasauga o ao ma le atufolasa. Ona ou manatu lea i le taeao 

ma le aso, ou te muai ta le faleta ma ou saua autouto o atuao o Malo, ma ou 

taiaina pulaa o tai loloto, ma ou amia tula o i’asa aua le faasagi ia manuvao, 

i le soifua manuia ma le lagi e mama i le maleifua mai o lenei Maota i lenei 

taeao fou, i le mamalu o le atunuu o Samoa faapea le paia maualauga i 

fatafaitaulaga e fia. 

  Ae avea ia lenei avanoa ou te faatalofa atu i lau Afioga i le Fofoga Fetalai. 

Ou te faatalofa atu foi i lau Afioga i le Tamaitai Palemia, lau Afioga Fiame. 

O le paia maualuga i le saofaiga a Minisita, ae a le paia maualuga i Minisita 

Lagolago. 

  Ou te faatalofa atu foi i lena Itu i lau Afioga i le Sui Taitai ma le mamalu o 

lena Itu ma le Palemene i lenei taeao. 

  Ou te faatalofa atu foi i le faafofoga tapuai a lau Afioga i Le Ao o le Malo, 

lau Afioga Tuimalealiifano ma lau Masiofo. Ou te faatalofa foi i lau Afioga 

i le Sui o le Fono a Sui Tofia, lau Afioga Le Mamea ma lou Faletua.  

  Ou te faatalofa foi i le paia maualuga aua le afio o le Faamasino Sili, Alii 

ma Tamaitai Faamasino faapea le Peresetene ma Faamasino o Fanua ma 

Suafa. 

  Ou te faatalofa foi i le paia maualuga o Ofisa Sili o Pulega o Matagaluega 

taitasi ua tatou mafuta i lenei taeao. 

  Ae avea ia lenei leo i lenei taeao ou te faatalofa ai i lou itumalo, Aana Alofi 

Nu 1. Aua le paia o Aiga Sa Tuala, Aiga o Mavaega, Aiga Taulagi, Tama a 

le Aitu ma le Maugafa ma Alo o Tuiaana Tamaalelagi. O ou paia ia ma 

mamalu e tausi vaatele e le mamalu i le faletolu ma fuaifale. 

  Ae le faagaloina foi le faatalofa i le paia i le aufaigaluega totofi o si ou 

itumalo, aemaise si au faifeau le Susuga ia Faamafu Metotisi. 

  Ae avea ia lenei taeao e fai lou leo, o la outou auauna, e fai so tatou leo i 

totonu o le Maota lenei, aua e i ai le lagona i le taimi ua sola ma ou 

faalogologo i ai, e fai mai o lea e faaluelue i totonu i i, e na ona omai faalue 

i totonu o le Maota lenei. Lou itumalo, na ou sau e fai au ma a outou avefeau 

e momoli mai la outou tofa, e momoli mai la outou faautautaga.  

  O le aso ma le Tala o le Tupe, e le o se tupe tele, o lona uiga e puupuu foi 

la se leo o Aana Nu 1. E agai sau faamatalaga i lau Afioga i le Minisita o 

Galuega Tetele. O lo o i ai auala a ou pitonuu ia e fia faaleleia, aua le 

felauaiga o lou itumalo a o faaletonu, o la e i ai le pasi. O le tatalo i lau 

Afioga, faamolemole, se i toe silasila ane ma le agaga faaaloalo. O lo o i ai 

foi nisi o auala i totonu i le pito i uta, e pei ona oo atu le asiasiga a lau Afioga 

i le Minisita, ou te masalo o auala ia ua silia ma le 40 tausaga e le o oo i ai 

se faaleleiga.  

  Lau Afioga i le Minisita, e fia avatu lava le tala lea, e mai le 40 tausaga po 

o le 600 mita le mamao o aiga ia ma luma o le aualatele lea, se i tulou lava 

le faafofoga a le Maota. E ta le 3:00 i le vaveao, ae amo mai le ato kukama, 

amo mai le ato maukeni, tulou lava le faafofoga, i luma o le aualatele lea e 

faatali ai le pasi, e mai le 40 tausaga po o le sili atu foi. Lau Afioga i le 

Minisita o Galuega, ua ou tatalo atu i lau Afioga, e manaomia le fia faaleleia 

i se taimi vave. O lona uiga a na o au lea ou te sau i le 3:00 i le vaveao e 

faatali le pasi ma aumai le ato kukama tulou le faafofoga, ua leva ona ou le 

fia i ai. Ae o la e galulue le atunuu, tautua le atunuu, vaeatu le faafofoga a 

lau Afioga i le Fofoga Fetalai. O le tagi lea a le pumate i lau Afioga i le 

Minisita o Galuega, e na o le pau lava ia o mea lea ou te tagi atu ai. Se i 

faatele lau tagi i nisi mea pe a oo ina tele le Tala o le Tupe.  

  Lau Afioga i le Minisita o Tupe, e momoli atu le agaga o le faafetai i le 

Tala o le Tupe. Ua faafetai le lototele, faafetai le faatoatoa. E ui lava ina tau 

amata le faigamalo i lenei tausaga, ae i ai le talitonuga o lo o auai le Atua i 

lou finagalo aua le Tala o le Tupe. O lea e momoli atu le agaga faafetai. 

  E toe soso atu i lau Afioga i le Minisita o Galuega, atonu ua silafia uma le 

vaivai lea, tulou, lea e i luma o le fale faamasino lea. Lau Afioga i le Fofoga 

Fetalai, e vaai ma le alofa i tina matutua ma tama matutua pe a faaaoga le 

wheelchair, ae faapea le mafiafia o le vai, e susu uma, vaeatu le paia o le 

malu. Lau Afioga i le Minisita o Galuega, se i silasila pe faapefea, e vaai ma 

le alofa, ae tupu ai foi ma le faamai o lo o i ai namu, tulou. O le tatalo i lau 

Afioga i le Minisita o Galuega, po o le a se faiga e fai vave ai. Ia alofa i le 

atunuu, leaga ua i ai le taeao na ou vaai ai i nisi o tina matutua… 

  FOFOGA FETALAI:  Ia, fai maia sina malologa a le sui usufono mamalu, 

ona o lea ua taua le Minisita o Galuega, aemaise o vai loloto. 

 

  Tofa Hon Olo Fiti Afoa Vaai (Minisita o Galuega, Felauaiga ma Atinae 

Eseese):  Faafetai i lau Afioga i le Fofoga Fetalai. E leai foi se agaga e 

faalavelave i le saunoaga a le Afioga i le Sui Minisita. E ao lava ona ou tulai 

atu ma le faaaloalo e vave ona tali atu. A na ua oo mai se tupe a le tatou 

Matagaluega o Faamasinoga ma aumai ia matou lea galuega, ua leva ona fai. 

Ae mo le silafia e lau Afioga i le Sui Minisita, e pei o matou lava ia e na o 

le main road, a o luma tonu ifo o le fale faamasino ia… O le a tuu atu pea i 

lau Afioga i le Sui Minisita ma le Afioga i le Minisita o Faamasinoga, ia, a 

lava loa se lua seleni ona aumai lea matou te faatinoina. Ma le faaaloalo lava. 

 

  FOFOGA FETALAI:  Malo faafetai. Ou te iloa o lea ua manino lau 

Afioga i le sui usufono mamalu. Atonu o le matafaioi lava lea a le lua 

Matagaluega e te lua silasila i ai. O lea ua saunoa manino le Afioga i le 

Minisita. 

 

  Tofa FESOLAI APULU TUSIUPU TUIGAMALA:  Faafetai atu i lau 

Afioga i le Fofoga Fetalai. Faafetai foi i lau Afioga i le Minisita o Galuega. 

Ou te iloa o la e i ai tupe a le Matagaluega ua uma ona paketi aua le 

faamoemoe lea. Ae o lea sa faatalitali se i ave i le Minisita o Galuega, aua o 

lana Afioga o galuega ia e tatau ona fuafua i ai. Ae se i faaoo atu i le vaiaso 

fou. 

  O le ala lea o le tagi atu, o lea ua maua i le aso ua i ai le faamai i lo tatou 

atunuu. O lona uiga, o le isi foi faamai e mafua i le vaivai lea. O le tatalo lea 

a lenei Matagaluega, lau Afioga i le Fofoga Fetalai, a ua tuai ona fai, o le a 

le mea e le faaaoga ai se loli, tulou, e mimiti esea le suavai ma le mafiafia 

umi i i i le mea lea? O le ala lena, ae ua uma foi se manatu. 

 

  FOFOGA FETALAI:  Ia, fai sau malologa ae se i lafo atu i le Tamaitai 

Palemia. Ia, lau Afioga i le Tamaitai Palemia. 

 

  Afioga Hon Fiame Naomi Mataafa (Palemia):  Faafetai i lau Afioga mo 

le avanoa. E faatalofa atu i le mamalu o le Maota i lenei taeao fou, malo le 

lagi e mama. Ia, e aoga lava le tatou felafolafoai i luga o tatou mataupu o le 

Tala o le Tupe. E fia fesoasoani atu i le Afioga i le sui usufono o lo o saunoa, 

e lelei lou saunoa mai faa-sui usufono o le itumalo, ae tuu lou tulaga o le 

Minisita Lagolago, o le mea lena e fai i tua pe a maua se avanoa e talanoa ai 

ma le Minisita. Ia, e aoga lava mea e tutupu, saunoa mai pea mo le itumalo. 

Faafetai. 

  FOFOGA FETALAI:  O lea ua manino lea vaega lau Afioga i le Minisita 

Lagolago. Sausaunoa ia i lou itumalo ma mea o lo o manaomia e si ou 

itumalo. 

 

  Tofa FESOLAI APULU TUSIUPU TUIGAMALA:  Faafetai. E leai na 

o se manatu e faamanatu atu, vaeane le saunoaga i lau Afioga i le Tamaitai 

Palemia, o se faamanatu ma le tagi atu, ona ua ou alofa i i... Ae o lou itumalo, 

e na o le pau lava na o mea ou te manao i ai, e faatino muamua e le Afioga i 

le Minisita o Galuega. Ae ua uma foi ma le lauga.  

 

  FOFOGA FETALAI:  Ia, se i toe saunoa mai le Afioga i le Minisita o 

Galuega. 

 

  Tofa Hon Olo Fiti Afoa Vaai:  Lau Afioga i le Fofoga Fetalai, e faamalulu 

atu lava i le Afioga i le sui usufono. Na ou fia fesili atu po o fea tonu le auala 

lea na saunoa i ai, ona o tuamaota o Faleasiu, ia, toeitiiti maua le 15 o auala. 

O le mea la lea e fia maua tonu po o fea le auala lea e saunoa i ai le sui 

usufono mamalu. Ma le faaaloalo. 

 

  FOFOGA FETALAI:  Se i tulai mai le sui usufono mamalu. 

 

  Tofa FESOLAI APULU TUSIUPU TUIGAMALA:  E faafetai atu i lau 

Afioga i le Minisita, e ala atu i lau Afioga i le Fofoga Fetalai. Ou te masalo 

o le auala lea e kolosi, sau e alu e tau i Fasitoo, ma le auala lea e sau i le isi 

itu, e tau i uta i Aleisa, e pei o auala na o lea e talosaga atu ai i lau Afioga i 

le Minisita o Galuega mo se faaleleia aua lo matou itumalo. 

  Ia, ou te manatu ua gata ai foi i i, se tala a lenei itumalo. Ae momoli atu le 

agaga faafetai tele i lau Afioga i le Fofoga Fetalai mo lou avanoa i lenei aso. 

Ia, e leai se tala tele a lenei itumalo, e pau o le mea o le agaga fiafia i lou 

itumalo, ia faafetai mo le tapuaiga, se i i ai se taimi ona faatele lea o se tatou 

tala, e tele a tatou mea e fia fai, ae o lea e laitiiti le Tala o le Tupe. 

  Ia agalelei mai le Atua i lenei aso, ia maua pea manatu o lau Afioga i le 

Fofoga Fetalai, aua le taitaiina o le tatou Maota. Ia agalelei foi le Atua i lau 

Afioga i le Tamaitai Palemia ma le mamalu o lenei Palemene aua lenei aso 

ma le faamoemoe. 

  Ia agalelei foi i Ofisa Sili o Pulega o Matagaluega taitasi. Ae manuia tele 

lenei aso. Faafetai mo lou avanoa. 

 

  FOFOGA FETALAI:  Ia, ua faamalo saunoa i le sui usufono mamalu mo 

Aana Alofi Nu 1. O le mea sili lava ona taua, o lea ua faailoa mai nai mea 

foi o si ou itumalo. Ia, o lo o avanoa lava le Afioga i le Minisita lua te 

tuumumusu aua lau galuega. 

  A o le i i le vai lea, o lea ua faafofoga atu le paia o le Maota, aemaise foi o 

le lua matafaioi, ina ia silasila i lena tulaga. Ae faamalo saunoa, malo 

faafetai. 

  Ia, o le avanoa lenei o lau Afioga i le alii matua mai Faasaleleaga Nu. 4, 

lau Afioga Tea Tooala Peato. O lou avanoa lenei lau Afioga. 

 

  Afioga TEA TOOALA PEATO (Faasaleleaga 4):  Lau Afioga i le 

Fofoga Fetalai, ou te tulai atu ma le faaaloalo, e fia fai se manatu laititi lava, 

aua le faafogafoga mai a lou itumalo. 

  Lau Afioga i le Fofoga Fetalai, sa ou mafaufau lava e leai sau lauga e faia 

vaeane le paia ma le mamalu o le Maota, aua sa ou tulai i le Tala Autu o le 

Tupe i le faaiuga o le tausaga ua mavae, ma sa ou faapea atu ai, o lenei 

itumalo e le o i ai se manatu e tagisa atu i ni manaoga e manaomia ona o lea 

faatoa tulai mai le faigmalo. Sa manino lava la lau folasaga i lea fonotaga ua 

tuanai atu. Ae ua oo mai nei la i le Tala Faaopoopo o le Tupe, ua ou vaai atu 

e leai se mea e ala ai fua ona ou lauga i le Tala Faaopoopo o le Tupe. E 

lagolagoina e lou itumalo. Ae ua ou mafaufau foi, se i ou tu atu ia, vaeane le 

mamalu o lenei Fono, se i fai se manatu ne i faapea mai lou itumalo, po o 

fea ea le toeaina na alu atu, po o fea le mea o moe ai, e leai ma sana tala o 

fai maia. 

  Ia, lou itumalo pele, tou te le o faafogafoga mai i lou leo, ae o lea ou te 

tatalo leleoa mo outou, ou te tatalo lava mo outou si ou itumalo e, ma ou te 

tatalo atu foi, ia outou tatalo mai mo le toeaina. Ioe. O la outou sui usufono, 

ua masani lava lo outou sui usufono i le Maota lenei, ua leva ona i ai. Ae sa 

ou fiafia i le Itu Agai sa ou i ai, e 3 Paeaiga sa ou sau ai. Ou te fiafia lava i 

le Itu Agai. Ioe, se o lou fiafia ia i le Itu Agai, aua foi na ona ou tu lava i 

luga, nofo i lalo, faatali mai, lafo mai lou manao, ia, ou toe saofai i lalo. E 

uma lava lena Paeaiga e leai se mea. Ioe. Ia e peiseai la ua ou masani ai lava, 

ua ou tau le tulai atu ai, ae o lea ua ese le mea lea ua ou i ai. Ua galo ia te au, 

e leai ua ou le toe Itu Agai, e tusa o lea ua ou sifi atu i i. Ioe. 

  Ia e momoli lou agaga faafetai i lau Afioga i le Tamaita Palemia i lou tulai 

mai foi i le foe o le tatou Malo i lenei foi vaitau. Sa matou faamanuia atu i 

le fonotaga talu ai. O lau faaupuga na fai atu, “Ia faatasi le Atua ma oe.”  

 

  FOFOGA FETALAI:  Ia malie le sui usufono mamalu o Faasaleleaga Nu 

4, se i tuu atu le avanoa i le sui usufono mamalu o Anoamaa Nu 1. 

 

  Afioga Alaiasa Moefaauouo Malagaitutogiai Sepulona (Anoamaa 1):  

Lau Afioga i le Fofoga Fetalai, e tulai atu ma le agaga faaaloalo ona o le 

saunoaga a le sui usufono mamalu. E sao lelei le saunoaga o se tasi foi o toe 

Ulutaia o lo tatou Maota, a o lea ua saunoa mai. Lau Afioga i le sui usufono 

mamalu, ia o lea lava e avanoa le tatou Itu Agai pe a e fia auai mai. Ia, ma 

le agaga faaaloalo. 

  FOFOGA FETALAI:  Ia saunoa mai lau Afioga i le sui usufono mamalu, 

le tama matua o Faasaleleaga Nu 4. 

 

  Afioga TEA TOOALA PEATO:  E te le tau fai mai ou te alu atu i le 

vaiaso lea. E leaga ou te masani i o i le itu le la. E lelei foi le fai ma tatou 

talie. Se e leaga foi le… 

  Lau afioga i le Tamaitai Palemia, o ou mama na, ia faatasi le Atua ma lau 

tofa. E faapea foi le mamalu o le saofaiga a Minisita, Sui Palemia ma le 

mamalu tele. 

  Sa ou fautua atu talu ai, ae ou te toe fautua au foi, ia outou manatua lo outou 

valaauina, ia outou lufilufi mea lelei. Ioe. Ia aua ne i faapito Manu ia Tasi, 

ae ia outou faasoa lelei, ina ia faamanuiaina lo tatou atunuu i lo outou tulai 

mai, e taitaia lo tatou Malo i lenei vaitau. 

  Se o au e pei lava ona ou talanoa atu, sa ou tau musu lava e fai sau lauga, 

se o au foi ou te maselasela, se tulou le paia o le Maota, ae ua ou taumafai 

atu lava. E ese lou fiafia i saunoaga a le Itu le la a matou. Ioe. Sa ou faapea 

lava, ai nei foi a tulai mai fasi mai matou, ae leai, e ese lou fiafia. Se ua ou 

iloa ua fale i le Atua lo tatou Maota lenei ua faatasi mai. Ioe. Faafetai, malo 

lava lo outou sausaunoa faale-Atua, o le upu lea e tatau ona ou lafo atu. 

Faafetai tele lava.  

  O ananafi foi na saunoa ai le Afioga ia Asiata, Asiata ia oe i lenei taeao. Se 

o lou fiafia foi ia i lau saunoaga ananafi. Na ou alu ma lou fiafia. O lou 

fiafiaga i a outou saunoaga, sa ou faapea lava tou te agai i tua a outou 

saunoaga i mea na tutupu talu ai. Ae faafetai e tutusa lelei outou finagalo ma 

sou loto, tatou faagalo mea ua tuanai, tatou o i le lumanai ma tatou faatasi 

loa ma tatou galulue faatasi. Ou te le alu atu, o lea o le a tatou galulue faatasi, 

ioe. E pei ona saunoa lou uso, fai mai ia ou alu atu. E leai, leaga o lea ua 

tatou faatasi. E ese lou fiafia, o le ala fiafia lena ou te tulai atu lau Afioga i 

le Fofoga Fetalai. Ioe. Faafetai tele lava ua le o toe i ai se Itu Agai ua tatou 

faatasi.  

  Faafetai i lau Afioga i le Sui Taitai ona o la e gasegase le Sui Taitai. Ou te 

tatalo ina ia vave ona toe faafoisia le soifua laulelei o le Taitai o le Itu Agai. 

E ese lou alofa i le Taitai, ioe, ou te alofa tele i le Afioga ia Tuilaepa. 

Faafetai. Talosia ia foi mai le toeaina tatou mafuta, aua le toe ote, a ia afio 

mai tatou galulue faatasi ma le Afioga i le Tamaitai Palemia o lea ua tulai 

mai e taitaia lo tatou atunuu i lenei vaitau. 

  Ia, e pei lava ona ou talanoa atu lau Afioga i le Fofoga Fetalai, e le i i ai 

sou manatu ou te lauga, aua foi e lagolago le matou… O la e faafofoga mai 

lou itumalo, na ou lauga talu ai, lo tatou itumalo, tatou te le tagisa, leaga o 

lea foi ua ou le toe Itu Agai, o lea ua ou tu atu. A ou fai atu lava i Minisita 

laiti ia… aua e moni lava o Minisita e maualuluga o latou tofiga, ae ou te 

matua ai, ioe, e ao ona usitai mai ia te au. Aua fai mai le Tulafono a le Atua, 

le Tulafono e 5, “Ia e ava i lou tama, ioe, ona faaumiumi ai lea o ou aso.” 

Ioe, o le mea la lena ou te fai atu ai ia te outou nei. Olo e te laitiiti lava, a ou 

fai atu, ia e usitai. Ioe. E umiumi ai ou aso, aua e moni lava e le o oe o sou 

atalii, ae ou te matua ia oe, ia e ava i e matutua, ia e ava mai la ia te au. 

  Lou itumalo e, ua outou faafofoga mai, o au ou te le tagisa, ae ou te faatonua 

ia… Ia, onosai mai lo tatou itumalo… O le a fai uma lava mea tatou te 

mananao ai… 

 

  FOFOGA FETALAI:  Se i fai mai sina au malologa, se i tulai mai le 

Afioga i le Minisita. 

 

  Tofa Hon Olo Fiti Afoa Vaai:  Lau Afioga i le Fofoga Fetalai, se i to le 

sela o le toeaina. E moni lava, o au ou te faaaloalo i le aumatutua, a o le 

Afioga i le sui usufono, vaeatu le paia o le Maota, e faiava i lo matou aiga, 

o le sao lena. O le sao lena. Po o le a le faiava e maupaolo mai, ou te faaaloalo 

lava i ai i le toeaina matua. 

  Ua uma lou sela? Ia toe tulai mai… 

 

  FOFOGA FETALAI:  Ia, tulai maia lau Afioga i le tama matua e faaauau 

lau saunoaga. 

 

  Afioga TEA TOOALA PEATO:  Faafetai, faafetai tele lava Olo. E sao 

Olo, ou te faiava i ai i lo latou aiga, ae pule ai le faiava. E i ai isi faiava e o 

atu… ae i ai isi faiava e oo atu sifi.  

  Le paia e, o lo tatou Maota Fono, e lelei foi si ou tulai atu, se i faatalie tasi 

lo…. ona ou nofo ai lea i lalo. E le umi le lauga, aua o lea ua faafofoga mai 

lou itumalo na ala ai ona ou tau tulai atu, aua aua lava nei outou popole mai 

i le toeaina. Ua outou vaai mai lava ua ou matua, ae toe filifili mai lava au, 

ua toe aumai lava au. Ia, o lea la, a ou le fia lauga lava, aua tou te popole 

mai, ma aua tou te o ae soo pe a ou alu atu.  

  Ae afai e tulai mai le tatou poloketi lenei, ia, ua uma ona filifili au Komiti, 

a o le faalavelave, ou te vaai atu e le o faatasi mai le Minisita e a ia le… na 

ou faapea lea i le matou itumalo, onosai se i faaolatia mai le Fonotaga lenei, 

atonu e oo mai ua… ona fono lea o le tatou itumalo ma tatou Komiti, ia ona 

tatou agai lea e opogi lenei… E ese foi lou fiafia i lea vaega i le matou Itu, 

e leai ma se isi o toe tetee mai, ua lagolago mai uma lava. Ae o le fonotaga 

talu ai, e pei sa… E pei e taufaalili Loau ia ma lana faili i lana lauga, doom… 

doom…. doom, a fesili atu, ae fai mai matou te o atu e aumai a matou 

miliona. E pei e taufaalili foi lea, o fea le tama lea o Loau sa ou vaai au i ai? 

  Sa pei sa tau le fiafia foi lele ma manatu, e le o se mea mautu, ae ou te tau 

atu i lau amiotonu i lou itumalo lena e faafofoga mai. A tatou galulue faatasi 

ma le feoeoeai, e talitonu e manuia, i lou lava lea taofi e toatasi. Aua o lo 

tatou atunuu foi e eseese finagalo o tagata. E i ai isi tagata e le fiafia e galulue 

faatasi, e naunau lava ia, fai mai na o au lava e lelei, e le manao e work as a 

team e galulue faatasi. E i ai foi isi tagata e pei e… ou te iloa lava e le 

faigofie. Ae ou te talitonu, a tatou taumafai faatasi e opogi lenei mea, ma 

faamoemoe i le alofa o le Atua e fesoasoani mai, e taua tele. 

  E tasi lea vaega na tele ai palota a le itu lea a le FAST, ioe, aua foi e tasi 

lea anavatau sa ave. A matou tulai mai, o le a taumafai e faasafua le tai $1 

miliona mo… Ou te talitonu o se mea lelei pe afai e galueaiina ma le 

faamaoni ma galulue faatasi. O lou lava lea taofi faatagata matua. 

  Ia o au lea o le a sifi i lo matou itumalo, a ou fai atu lava e aumai se tupe e 

tuu i le taga a le toeaina, ia, e tatau lava ona ioe mai i ai le vaega lea o le a 

latou… 

  Le paia e o le tatou Maota, lau Afioga i le Fofoga Fetalai, e ese lou fiafia i 

lou taitaiga o le tatou fonotaga, malo faafetai le tofa. A lelei lava ona e 

faafoe, e lelei foi. E masalo o le isi lea vaega ua liliu ai le finagalo o le matou 

Itu Agai ma matou lagolagoina lenei Itu, ona o le lelei o lau taitaiga. Faafetai, 

faafetai tele lava. Ou te le selu atu, ou te le tau fai atu, aua a pau mai i se isi 

itu, e te faiava mai i le matou aiga, 

  Faamolemole, ua uma sou manatu, aua o lea ua faafofoga mai lou itumalo 

na ala ai ona ou tulai mai. O lea ua faapea nei, se e sao le tatou tama toeaina, 

o la ua sifi la tatou tama, ae fiu e tagi e leai se mea, ma ia outou alolofa aua 

ne i toe o atu nisi i le toeaina. Ioe, ua ta fiu i le fai mai, se ua matou sulu mai 

i lau Afioga i le tama o le itumalo. Se a o le talapepelo ia. A o outou 

faafogafoga mai, o lena ou te tatalo mo outou, a ia outou tatalo mai foi mo 

le toeaina, ma aua tou te o atu soo. 

  Ia, e ui lava ina ua oo mai foi tulaga o le faamai sa o tatou mumusu ai, ae 

ou te lagona lava o lo o faatasi pea le Atua ma i tatou. 

  Ina ne i ou nofo ae le i avea sau faafetai i le Afioga i le Minisita o le Soifua 

Maloloina. O le tofi lenei o le Minisita o le Soifua Maloloina, o le matua 

inosia i le taimi lenei i le tele o atunuu o le lalolagi. E le umi lava ona 

Minisita o le Soifua Maloloina lea ae faamavae. Aisea? Aua foi e leaga e 

tu’i e tagata, e faitio i ai tagata. O lea foi la ua amata ona faitio ina ua maua 

nei tagata ia ua faamaonia nei. O lea la ua amata nei ona faitio i ai i lau tama 

lea. Aua e te ita, o upu lava masani. 

  Ae ou te faafetai atu. Afai lava ua tele atu ni faitioga ona o lea ua taunuu 

mai, ia tuu i le Atua. Ou te talitonu foi, o le saunoaga a le Palemia, o la e 

lototele lava, e le o tuulafoaiina i tatou e le Atua.  

  Ou te faafetai i le Komiti lea e galulue ma i latou uma lava o lo o galulue, 

e avatu lau faafetai ma faamauina lau faafetai. E na ona faamalie o au upu, 

ae ou te lagonaina le taua o la outou galuega e puipui mo le tatou atunuu. O 

lo o outou galulue i le po ma le ao, po ma le ao ma le le faalogologotiga. O 

lea foi la ua galulue le Komiti e taumafai e puipuia malu i latou nei o le 

mamalu o le atunuu ua aafia ina ia faatasi le Alii ma toe faafoisia so latou 

malosi. Tatou tatalo faatasi uma. Tatou tatalo ina ia alofagia e le Atua si o 

tatou Malo ma si o tatou atunuu vaivai. O tatou e faamoemoe i le Atua. Aua 

foi e faavae i le Atua Samoa. E le o so tatou poto po o se tatou atamai po o 

se tatou malosi, a o le Atua ma Ona Aao puipui o lo o faapena ona faatasi 

mai. 

  Lau Afioga i le Minisita mo le Soifua Maloloina, aua e te popole, aua e te 

faamavae fua, o la e lelei lava, aua e te vave faamavae. A e faalogo mai lava 

ua tele le… ia onosai pea, tatalo i le Atua. Oi e te faalavelave mai foi i si au 

tamai… 

 

  FOFOGA FETALAI:  Malie le sui usufono mamalu, se i tulai mai le 

Afioga i le Minisita.  

 

  Afioga Hon Valasi Luapitofanua Toogamaga Tafito Selesele (Minisita 

mo le Soifua Maloloina):  Lau Afioga i le Fofoga Fetalai, ou te tulai atu e 

ese le taua o le fautuaga. Ma ou te tau atu i le sui usufono o ia foi o le Minisita 

Lagolago o le Soifua Maloloina, e le o inosia au o Ia lea e inosia e seasea 

sau, lea e seasea oo mai ma te galulue, ona o le matua o le toeaina. O lea 

lava ua saoloto ia, ae aua e te popole Tea, lau Afioga i le sui usufono, na o 

tatalo ma moomooga alofa o le lalolagi lea e momoli mai ia te au, aua e le o 

se faafitauli a le Minisita, o le faafitauli a Samoa atoa. 

  Ia o le agaga lea Tea, lau Afioga i le sui usufono, ne i te i ua faaseseina le 

faafofoga a Samoa, na o moomooga ma tatalo a le atunuu lea e molimoli 

mai, ia alofagia ia faasaoina Samoa. Ma e leai se faamai e sosolo ia Samoa. 

Ia manuia le aso. 

 

  FOFOGA FETALAI:  Faafetai. Ia e faamanatu atu i le tama matua, ia, e 

toe tele sau saunoaga, o lea ua oo i le taimi o le tatou malologa ona o le Aso 

Faraile lenei. Ia faauma maia lau saunoaga. 

 

  Afioga TEA TOOALA PEATO:  Ioe lau Afioga. Ia ua faaiu atu ai foi ma 

se manatu. Ia tatou tatalo pea i le Atua ina ia faapea ona faatasi mai Lona 

alofa i si o tatou atunuu, ia faapea ona malutia i Ona aao agaalofa. Ia manuia 

tele lava le faafogafoga mai a si o tatou atunuu i ona vaega uma lava. Ma o 

le a le oo atu lau… ae ua oo atu lena lautele. Ia manuia tele le tatou atunuu 

Samoa e, amata mai mauga tetele seia oo lava i se pepe meamea faatoa tulai 

mai, ia faapea ona faamanuia le Atua. 

  Ia manuia lau Afioga i le Fofoga Fetalai ma le mamalu o sui usufono 

mamalu, faapea foi Ofisa Sili o Pulega o Matagaluega ua faatasi mai ma 

Matagaluega uma a lo tatou Malo, o outou o lo o galulue ma le faamaoni. Ia 

faamanuia le Atua i a outou galuega, ae ia ola le toeaina mai Savaii. Soifua.  

 

  FOFOGA FETALAI:  Ia, ua faamalo saunoa malo tanoa ia te Oe foi le 

Tama Matua o le Maota, lau Afioga Tea, ia, le sui usufono mamalu mai 

Faasaleleaga Nu.4. Ou te talitonu o lea ua faafofoga ma le totoa le paia o le 

Maota i fautuaga faa-toeaina, fautuaga faa-tama, aemaise lava le galulue 

faatasi pei ona e malele ma e saunoa i ai. Ae ou te iloa o se feau aoga foi lea 

mo le mamalu o le Palemene. 

  O le mea lea, ia alofagia e le Atua ia maua pea lou malosi, faafualoa pea 

lou soifua aua foi tiute ma galuega e pei ona oulua galulue faatasi ai ma le 

Afioga i le Minisita o le Soifua Maloloina.  

  Ia, talu ai ona o lea ua tatou oo i le tatou taimi malolo, se i tatou taliu mai, 

o le avanoa lea o sui usufono mamalu o le Komiti pe a fia saunoa, ona tuu 

atu foi lea o le avanoa i le Afioga i le Sui Taitai mo sana saunoaga e tau 

faaiuiu ai a tatou lauga. 

  Ia, ae ua ou manatu, o le a faataatiaese Galuega a le Fono Aoao Faitulafono 

mo lana malologa masani. Faafetai. 

 

 

  Na faataatiaese Taualumaga a le Fono Aoao Faitulafono mo lana 

malologa masani i le itula e 10:35 ma toe faaauau i le itula e 11:13 i le 

taeao. 

 

 

  FOFOGA FETALAI:  Ou te faasilasila atu ua toe amatalia nei 

Taualumaga a le Fono Aoao Faitulafono.  

  I le toe taliu mai ai o le paia o le Palemene mai le tatou malologa masani o 

le taeao, ua matu i fau le tautega ma le taligasua. E i ai foi le talitonuga ua 

faatupu se faasiligamalosi mo le faaauauina o toega o le tatou galuega o lenei 

aso. 

  Ona o le aso foi o le Aso Faraile, ia e tatou te mulimulitai lava i aiaiga o le 

Tulafono Tumau. O lona uiga e tatau ona tatou tolopo i le itula e 12:00 i le 

aoauli nei ona e i ai sui usufono e fia malaga i Salafai mo faamoemoega e le 

tau faailoaina aemaise o tapuaiga o Lona sapati paia, ae faamalo le onosai. 

  E faataatiaese a tatou Taualumaga o le malologa i le taeao ua maea 

saunoaga a le sui usufono mo Faasaleleaga Nu.4. Ia, o le avanoa lenei mo se 

isi sui usufono e fia saunoa. Ia o lea ua matau atu o lea ua tulai mai se tasi o 

sui usufono o le Komiti, le sui usufono mamalu mai Vaimauga 3, 

Honourable Tapunuu Niko Lee Hang. Ia, o lou avanoa lenei. 

 

  Afioga Hon TAPUNUU NIKO LEE HANG (Vaimuaga 3):  Faafetai atu 

i lau Afioga i le Fofoga Fetalai mo le avanoa. Ia, e manatu o lea ua oo mai 

le faasologa i le matou Komiti. Faafetai mo le avanoa o lea ua ou amataina 

folasaga foi a la matou Komiti e uiga i le Tala Faatatau Faaopoopo Nu.1 o 

le Tupe 2021/2022 

  Lau Afioga ou te muai faatalofa atu foi ma faatulou atu i le pau o le Maota 

o sasao nei, i le afio o lau Afioga i le Fofoga Fetalai, afio lau Afioga i le 

Tamaitai Palemia, lau Afioga i le Sui Palemia, aemaise foi le paia o le 

saofaiga a le paia ma le mamalu o le Aiga Kapeneta.  

  E faapea foi i Minisita Lagolago ma ni sui usufono o la outou Vaega 

Faaupufai o la e faatali ni tofiga.  

  Ia, liliu mai foi i le matou Itu i le afio atu o le matou Sui Taitai le Afioga ia 

Lauofo, aemaise i matou nei o le Vaega Faaupufai o lo o agaia le Malo po o 

le Vaega a le HRPP e fai atu foi se faamatalaga i lenei itula o le fonotaga e 

uiga i le tatou Supplementary o le Budget 2021/2022. 

  Ou te fia faatalofa atu foi i le tapuaiga a Le Ao Mamalu o le Malo lau 

Afioga Tuimalealiifano Sualauvi ma lau Masiofo. E faatalofa atu foi i le 

Afioga i le Sui o le Fono a Sui Tofia lau Afioga Tapulesatele Le Mamea 

Ropati ma lou Faletua. 

  Ia, lau Afioga i le Faamasino Sili ma le paia o le Faamasinoga, ia, aemaise 

foi le paia o Samoa o lo o faafofoga tapuai mai i le tatou fonotaga i lenei 

taeao fou. 

  E fia faatalofa atu foi i le mamalu o Ofisa Sili o Pulega o Matagaluega ma 

Faalapotopotoga a le Malo o tatou faatasi ai i lenei taeao e molimauina le 

fonotaga a lau Palemene. 

  Ia, e fia faatalofa faapitoa atu foi i si ou itumalo o Vaimauga 3. O le mea 

moni lau Afioga e fou lou sui usufono i lenei itumalo fou o le Vaimauga 3. 

E faatalofa atu ai i lo outou paia ma lo outou mamalu faalupeina, ia o le a le 

oo i ai se faamatalaga a la outou auauna, ae o le a faapena ona taalolo atu. 

Ou te talitonu lava o paia ma mamalu ua taoto a o se alaoo, ma e le toe i ai 

se mea e suia i sau faamatalaga. 

  E faatalofa atu, aemaise foi le aufaigaluega paia a le Atua i afioaga eseese 

o le matou itumalo, e faatalofa atu, faamalo atu foi, faafeai mo le tapuaiga, 

o lea e manuia lava lo outou sui usufono. Ia tatalo mai pea ma tapuai aua se 

faasiligamalosi aemaise foi se mafaufauga lelei e faaali ai foi se manatu aua 

se manuia o lo tatou itumalo. 

  Ia, ona momoli lea o se faafetai faapitoa i le Afioga i le Minisita o Tupe, 

aemaise le Pulega ma le Matagaluega o le Tupe mo le Tala Faatatau 

Faaopoopo Nu.1 o le Tupe ua maea tapena ma ua uma ona iloiloina foi e le 

matou Komiti, ma o lea la ua avatu ai foi la matou taliaina, ua saini uma e la 

matou Komiti, aemaise o le matou Taitaifono i le taliaina o la outou Lipoti. 

Ia viia le Atua. 

  Ia, ona i ai lea o se faafetai faapitoa, e le selu atu i lau Afioga i le Taitaifono, 

ona ou te manatu, o se sui usufono fou lea i totonu o le Palemene, a o lau 

matau e pei se tagata foi lele, pei se sui usufono ua leva ona tautua i le 

Palemene. E leai ma se faaletonu o lou taitaiga o le tatou Fono, e 100% mea 

uma. O le tele foi o taimi tatou te talatalanoa ma tatou talie, o foliga vaaia ia 

o se group foi lele ua tuufaatasi. Ae i ai lava lou talitonuga, a tatou le 

tutufaatasi e atiae lo tatou Malo, ia, atonu e le fesoasoani mai le Atua i le 

tatou taumafaiga. E pei lava o le isi tala foi lele, ia tatou galulue faatasi, 

fautasi le tatou sa, ina ia iu le tatou taumafaiga i lenei Paeaiga i se manuia 

aua se manuia o Samoa aemaise lo tatou atunuu. 

  Ae le i faia se faamatalaga, e le tele foi ni manaoga o lenei itumalo, ona e 

pei ona ou talanoa atu i lau Afioga i le Fofoga Fetalai, e fou lou sui usufono 

i le itumalo lenei, o lea faatoa amata i le Paeaiga lenei. E ui e fou le sui 

usufono, ae ua leva ona auauna faa-sui usufono i totonu o le Palemene. 

  O le amataina o sau folasaga, e muamua foi ona avatu le faamaualaloga, ne 

i mea ane ua i ai se faamatalaga e tetena ai se finagalo o le Afioga i le Palemia 

aemaise le Kapeneta, ia malu ave i fale lea tulaga. O le naunautaiga ina ia 

avatu ni fautuaga, aua le tapenaina o le tatou sa, o le sa e faufaatasi. E le toe 

i ai ni feeseeseaiga e pei o le mea na tatou asaina mai le amataga o le tatou 

faiga palota. I lou talionuga, ua mavae ia tulaga. O le mea lea ou te tatalo ai 

au ia, ia tatou tutufaatasi, tatou galulue faatasi, aua se manuia o Samoa ma o 

tatou tagata. O le faataua lena ia te au. A o mea ia na tatou feeseeseai ai, ia, 

tatou avatu i nuu le aina. Ua uma lena taimi, tatou alo lo tatou sa agai i luma 

aua se manuia o Samoa aua foi se manuia o tatou tagata ia po o le mamalu o 

le atunuu lea na lagolagoina tatou i le palota, lea ua mafua ai ona tatou tulai 

mai nei i le Palemene. 

  Ia, o si au tuualalo lena ma se talosaga. A i ai foi ni mea ua faalelelei i sa 

outou faafofoga mai o lau tuualalo, ia taatia se i uma lau folasaga ona tali 

mai lea i a outou tali foi nei faa-Minisita, leaga e vave le taimi i tei ua uma 

le taimi o faauilavea, aemaise lou uso lea le Minisita o Galuega. E pei o le 

mea foi lea na outou faia i isi sui usufono ia, na o le tou faafofoga lava ma 

saausi lava le tou faafofoga ae saunoa lava… aua e tele le tou taimi, e tele 

mamao le tou taimi ia te i matou nei o sui usufono, na o le tai 30 minute. Ae 

a finagalo lava le Fofoga Fetalai e tipi, ia e tipi lava i le 10 minute. Ia, lea la 

ua amata lau Afioga. 

 

  Tofa Hon Olo Fiti Afoa Vaai:  Lau Afioga i le Fofoga Fetalai… 

 

  FOFOGA FETALAI:  Ia, se i tulai mai leaga o lea ua taua e le sui usufono 

mamalu le Afioga i le Minisita o Galuega. 

 

  Tofa Hon Olo Fiti Afoa Vaai:  E leai, aua le faapopoleina lau Afioga i le 

sui usufono. O lena foi ua e matau mai, e leai o lea lava e saausi le 

faalogologo a lenei Itu, ae alo i ou faiva. Se i vagana lava ua e sipa ese ona 

ou faatoa tu foi lea i luga ma fai se ta taaloga puupuu. 

 

  FOFOGA FETALAI:  Ia, tulai mai lau Afioga i le sui usufono mamalu. 

 

  Afioga Hon TAPUNUU NIKO LEE HANG:  Lau Afioga i le Fofoga 

Fetalai, faafetai i lou uso. E ui lava ma te va eseese ona o vaega faaupufai, a 

o lou uso lea na amata mai lava o ma amata faatasi mai lele… oi leai, pei 

lava na ou muamua mai i lau Afioga i le Palemene. Ae tutusa lava, o le taimi 

lava lena na ta omai faatasi ai. E masani lelei lava la lau Afioga i uiga o lou 

uso lea, e i ai ana strategies foi lea na faaali mai ananafi. O strategies la ia a 

le Afioga i le Minisita, e aumai ai ma mea foi nei e le malamalama ai matou. 

O gagana ia faa-Korea na aumai ananafi, o le strategy a lena lea e malo ai i 

le tele o taimi. Ae taatia ia na strategies, aumai ni mea lelei, mea e manuia 

ai tatou. 

  Ia o le mea lea na ou fai atu i lau Afioga, vagana la le Minisita o Galuega 

e faauilavea, ae o lea ua amata ona faauilavea. Ae le afaina, o maua lava 

taaloga, o ta taaloga e masani ai. 

  Ia ae o le a amata se folasaga lau Afioga i le tulaga foi lele sa faailoa i le 

tou menifeso i le amataga ae le i faia le faiga palota. E to lava lou pulou i lou 

uso lea, le tofa i le Matua le Afioga ia Iuli, ona o lona finau malo, finau 

tauanau, finau malosi, o lea ua mafua ai ona tulai mai le tou vaega, ona o le 

uso lea ia Laauli, ma te uso lelei lava i tua i le matou nuu lea o Falefa. Ia 

manatua foi o le nuu lenei e faapea tagata o le nuu o le avaava, leai o le nuu 

o tupu, o le tupu le tama lea. O le mea foi lea e mafua ai ona mafaufau faa-

tupu lea e aumai mafaufauga lelei lava, lea ua iu ai lava lana taumafaiga. Ia 

lea ua tulai mai le isi Falefa. 

 

  FOFOGA FETALAI:  Ia, leaga o lea ua maua ua aafia le itumalo o le sui 

usufono mamalu mai Anoamaa Nu.1. Ia, lau… 

 

  Afioga Alaiasa Moefaauouo Malagaitutogiai Sepulona Moananu:  Lau 

Afioga i le Fofoga Fetalai, pei ua safea fua le maaveave le fua i le fetaai 

faaloulemaga o le lauga a le sui usufono ae le agai sao i le Tala o le Tupe. O 

lau lea fautuaga i le sui usufono, ma taua ai fua suafa o lenei nuu, e le 

faatasina i le ala. O le ala lea e faufautua atu, e i ai lava le taimi tatou te o ai 

i tua i le tatou nuu fai ai tatou mea faalenuu, ae i ai le sui usufono o lea e sau 

e sui le nuu. Ia ma le agaga faaaloalo. 

 

  FOFOGA FETALAI:  Ia, o se fautuaga foi lea i le sui usufono mamalu. 

Ia agai sao lava i le tatou mataupu ma le va ma le Malo. 

 

  Afioga Hon TAPUNUU NIKO LEE HANG:  Ia, faafetai i lou uso ia 

Alaiasa, ua taua le suafa ona ia faamanino pea tulaga o faauilavea. Faafetai 

ua talia lau fautuaga, e ui e laitiiti lou matai i le tatou nuu ae tele lou matai, 

ae o le a faimeafaalogo lava le uso laitiiti i le uso matua. Ia, e faamalulu atu 

foi lau Afioga Laauli pe a afai ua tetena sou finagalo i sau faamatalaga, a o 

faamatalaga tuusao lava ia tatou nofo malamalama. Ae faamalulu atu i lou 

uso ia Alaiasa pe a faapea ua tetena sona finagalo foi i lafoga ua tuuina atu. 

  Lau Afioga i le Fofoga Fetalai, e amata sau faamatalaga i le menifeso lea 

na faaali ai e le Vaega lea i le 20% o le faaitiitia o service fees across the 

board i Matagaluega a le Malo. O lea la ua faataunuu e pei o le Malosiaga 

faa-Eletise, le Pulega o le Suavai, ia ma nisi. O lo o manino foi i le saunoaga 

a le Minisita o Tupe le aafiaga lea ua i ai tatou i le faamai o le Koviti-19. E 

tele se aafiaga impact on our economic situation, which e sao ma moni lea 

saunoaga. E le ma iloa foi po o le a le taimi e toe agai ai i luga le tatou… ona 

o le lalolagi atoa lea ua aafia, e aafia le lalolagi aafia uma lava atunuu laiti o 

le Pasefika, aafia ai foi ma tatou. 

  Ia, e pei o le tualga lea, ona o lea lava e manino le tulaga o le pau o le 

tamaoaiga i le lalolagi, a ua aafia atu ai ma Samoa. Ia ae pei o le tulaga lea 

ua tulai mai, o lea la ua faataunuu ai faamanuiaga ia. Faafetai. Ou te fiafia 

foi i nei faamanuiaga, aua e aafia uma a tatou, pau tau o tatou pili moli ma 

pili o suavai, ia ma isi mea ia ua oo i ai le faasologa. Ae sa i ai lau tuualalo i 

le taimi lenei pe le mafai ona faasolosolo faamanuiaga ia i isi. O se 

faataitaiga foi lea ae le fai ai, o mea ia o laisene o pisinisi. E i ai le mea e 

faavae ai lou talitonuga. O pisinisi, e le o aofia uma le atunuu, na o le 

aifaipisinisi lava e aofia ai, a o lea ua tele foi le pau o laisene ia e totogi faa-

pisinisi. E taua foi le tulaga lea ina ia faatupu tupe maua, ae o le taimi lea ou 

te popole ai, pe le tuu atu se i uma lenei tausaga ona faaee foi lea o tau fou 

ia mo le faamanuiaga mo tatou aemaise le atunuu. 

  Ia na o se tuualalo, ae taatia atu pea i ina, o lena ua ia outou le faimea ma 

le faitonu aua se manuia o si o tatou atunuu.  

  Lau Afioga, ona ou oo mai lea i le tele foi o saunoaga a sui usufono sa 

fesiligia ai le tau o le soifuaga. Ia na ona ou toe fia faaopoopo atu i le tulaga 

lea. O le tau o le soifuaga, e leai se mea a le Malo e fai i ai, ona o le tau o le 

soifuaga, e mafua mai fafo. A tatou faalogologo foi i le tele o tala o le 

lalolagi, e oo lava i aveloli e o e kiliva oloa ua leai ni aveloli ua leai ni tagata 

faigaluega. E oo i tagata ia e gaosia oloa mo le auina mai fafo, ua tau leai ni 

tagata faigaluega, ua utiuti la oloa maua i atunuu, ona faaaoga ai lea o le 

Tulafono foi lea o le Supply and Demand. O le mea la e i ai, ua laitiiti le 

supply, tele le demand, oso i luga tau a le aufaipisinisi, faaopoopo ma le tau 

o freights ia ua ou faalogo ua oo i luga, ia ona aumai loa lea o oloa ia tatou 

ua taugata. 

  Na pau la le fesoasoani pei ona saunoa foi nisi sui usufono mamalu, tagai 

lau Afioga i le Palemia ma le faigamalo i tulaga e faapau ai tiute, 

concessional rates, aemaise la itu ia o taumafataga, meaai, aemaise foi le 

tulaga lea ua i ai mea e gaosia ai maota ma laoa, meafaufale, o sima, o 

laupapa, so o se mea e aafia ai le gaosiga o maota ma ni laoa, e tatau ona 

tatou fesoasoai ai i le taimi lenei i le faamama avega. 

  Manaia le faamama avega i le tau o le eletise ma le suavai, ae i ai la nai 

tuualalo ia na tuu atu e taatia atu i a outou Afioga, pe le mafai ona toe tuutuu 

atu i tua isi mea ia, ae se i tau mama mai le aafiaga o le tatou tamaoaiga ona 

toe faatino lea. Ae to lou pulou i le tou menifeso lea, e manuia ai o tatou 

tagata aemaise Samoa, ae ui o lea o le a tausaili ni a tatou tupe e faatino ai 

nei mea, ae i ai lava auala a le Atua e faatino ai nei tulaga, ona o lea e faavae 

tatou i le Atua. 

  Ia, o le isi mea lea sa talanoa mai ai sui usufono mamalu e avatu ai pea sou 

manatu, o le mea lea o le tatou price control. Mo le silafia e sui usufono ia e 

le i faalogologo foi i le mafuaaga, na mafua ona toe taofi e le Malo i lena 

vaitaimi le price control, ona ua finagalo le Malo e faataape le fefaatauaiga 

i pisinisi.  

  O le uiga o lea faamatalaga, e pule lava latou i a latou tau e competitive ai 

le tauvaga ma alu ai i lalo le tau o oloa. O le agaga tonu lava lena, ae le i i ai 

se agaga foi lea e toe faataugata ai oloa aua le tau o le soifuaga. A o lea la 

ua tulai mai loa le faamai, ua tele lava le suiga, ua tele lava le aafiaga.  

  A o lau tuualalo i lau Afioga i le Tamaitai Palemia ma le Malo, se i 

tapenapena pea po o a ni auala, leaga o le tulaga lea e agai i ai le tatou 

tamaoaiga e le faaitiitia le tulaga i le aafiaga, e agai lava i luga. Ia na o se 

tuualalo ma se faufautua. Manatua foi lau Afioga i le Fofoga Fetalai, o le 

matou galuega o le agaia o le Malo ae le agaia foi lea i se tulaga e agaia, o 

le faufautua. O le matou galuega lena o le faufautua atu, ae taatia i ina, a 

lelei, faaaoga, viia le Atua. A le lelei foi, ia teuteu pea i ina e i ai lava le taimi 

tou te tilotilo i ai ma toe talatalanoa i ai, ia atonu o le taimi lena e toe ae ai 

se tofa ina ia fesoasoani i le tulaga lea ua oo i ai le tatou atunuu i le 

tamaoaiga. Ia, o nai tuualalo ia. 

  O le isi lafoga lau Afioga i le Fofoga Fetalai, i lafoga ia i saunoaga a sui 

usufono mamalu. Na o se mea foi lea e faasao. Ae ona o lea ua fai lafoga 

aemaise la sui usufono ia ua sausaunoa i galuega ia ua faatino nei e le 

Matagaluega o Galuega, ae galo o galuega ia sa faatino i lo matou foi taimi. 

  O le suavai lea na talanoa mai ai le sui usufono lea mai Nofoalii, ou te 

manatua sa afio ai le sui usufono lea a o fai lana campaign foi lea o le faiga 

palota i le tatalaina o le vai lea. Ai ua galo i le sui usufono, o lea ua ave le 

faafetai i le Afioga i le Minisita o Galuega lea ua i ai, ae ai ua galo o au lea 

na alu atu… E le o se suega o se viiga po o se… ae o le faasaoga o la e 

faafofoga mai le itumalo. Na molimau foi le tou sui usufono sa i ai talu ai, 

sa matou i ai i le tatalaina o le vai lea i Leulumoega na Nofoalii, ae le afaina. 

Ae faafetai foi o le Afioga i le Minisita lea e tulai mai nei o lou uso. 

 

  Tofa Hon Olo Fiti Afoa Vaai:  Lau Afioga i le Fofoga Fetalai… 

 

  FOFOGA FETALAI:  Se i tuu atu le avanoa i le Afioga i le Minisita o 

Galuega le sui usufono mamalu ona faaauau ai lea o lau saunoaga. 

 

  Tofa Hon Olo Fiti Afoa Vaai:  Faafetai i le sui usufono. Leai ou te tulai 

atu ma le faaaloalo, o le vai lea na taua e le Afioga i le sui usufono o le 

itumalo lea, e ese. A maitauina foi e le tatou Maota nei, e i ai nai aiga foi ia 

e faafesagai ma le auala lea e ui atu i Aleisa. Sa i ai lava le manatu i lena 

taimi o nai aiga na e faasolo atu agai i o i Faleaseela o i ai se vai, ae ou te 

taunuu atu, e leai ma se vai ua oo mai i ai. E pei la o le mea fou la lena o lea 

na saunoa i ai le Afioga i le sui usufono o Aana Alofi Nu.3, ia o le mea la 

lena faatoa fai ina ua ou taunuu atu ae le o se mea na fai mai le tausaga na 

tea nei.  

  Ma le isi foi mea lau Afioga i le Fofoga Fetalai, faafetai lava i le Afioga i 

le sui usufono a o avea foi ma Minisita ma te galulue faatasi. Masalo po ua 

4 i le 5 alaalafaga o lea faatoa oo i ai le suavai. E molimauina i faasalalauga 

ma tulaga na ma le faatinoina o le matou galuega, ia, ua alalaga fiafia nai 

alaalafaga na ua oo atu le faaolataga ia latou, a o lea faatoa 5 masina lea na 

matou tulai mai ai. 

  O le mea foi la lea e faafetai atu ai i le Afioga i le sui usufono mo galuega 

foi sa… o lea lava ou te faaauaua isi ana galuega sa gapatia ai le Afioga i le 

sui usufono a o avea ma Minisita. E le faapea ua ou alu atu nei ona taofi lea 

o ni mea lelei sa ia gapatia ai foi lana Afioga. Aua e te popole, o mea uma 

lava sa e faataoto mai i lena foi tausaga, ia o le a ou alu atu foi faaauau. Ma 

le faaaloalo. 

 

  FOFOGA FETALAI:  Malo faafetai. Ia atonu o lea ua manino lea tulaga 

lau Afioga i le sui usufono mamalu.  

 

  Afioga Hon TAPUNUU NIKO LEE HANG:  Lau Afioga i le Fofoga 

Fetalai, se o sui usufono la ia ta te fia faalogo i ai. O lea ua manino i i le 

tatou galulue faatasi. E ui lava ou te le o malamalama lelei i le suavai lea e 

te talanoa mai ai, a o le suavai lea na talanoa mai ai le Afioga i le sui usufono, 

o lea ou te malamalama i ai. Ae a faapea e eseese ni ta… ona o mea lea e fai 

ai galuega, ia taatia ia i le Atua e faamasino. Ae faafetai, ou te talitonu lava 

o oe e te faaauauina ta galuega, ae i ai la isi vaega ia o outou e pei e mananao 

e tape, a o galuega o lea sa fuafua foi e le matou Malo aua se manuia o 

Samoa, manuia o le atunuu, ia a o lea ua tape sao lava a o lau Afioga o lea e 

faaauau lava. Ia viia le Aua. E ese lou fiafia i lau Afioga. Ia, ae pei o le tulaga 

lea ou te tau… aua lava ne i toe avea i tua ni mafaufauga foi ia i le tulaga 

lea.  

  O le faataitaiga o lau talanoa o le vaalele, o lea ua ou le iloa po o fea o i ai 

le tulaga o le tatou vaalele. A o le naunautaiga sa tapena i ai le tatou vaalele, 

o lea foi sa afio ai le Afioga i le Palemia ma le Afioga ia Laauli. Ua ou taua 

suafa lau Afioga ina ia manino… sa tatou lagolagoina lava le tatou vaalele 

mai le amataga. O lea la ua pefea nei ona o le faamai, e pei ua sui ai ni…. O 

lau tuualalo lau Afioga i le Fofoga Fetalai, aua ne i avea ni tatou eseesega 

faapea i mea sa fai… 

 

  Tofa Hon Leatinuu Wayne Sooialo:  Lau Afioga i le Fofoga Fetalai, mo 

se avanoa… 

  FOFOGA FETALAI:  Malie le sui usufono mamalu se i tuu atu le avanoa 

i le Minisita o Vaalele ona o lea ua taua. Ia, tulai mail au Afioga i le Minisita 

o Pisinisi, Alamanuia ma Leipa. 

 

  Tofa Hon Leatinuu Wayne Sooialo:  Ia, faafetai atu lava i le uso a sui 

usufono mo le fautuaga foi aemaise foi le tuualalo ua uma ona ia tuu maia. 

Sa i ai lava le manatu se i oo i le taimi e tali ai le Minisita, ona ou tu atu lea 

e fai se faamatalaga e uiga i le tatou vaalele. Ae ou te talitonu o lea ua oo foi 

i le taimi ua tatau ona tali atu ona o lea ua aafia faafia i faamatalaga. Faafetai 

atu foi mo tulaga sa i ai i le vaalele, ae silasila foi outou, e eseese talitonuga 

o tatou faigamalo. Atonu o le faigamalo sa i ina, ia, e faaaoga a tatou seleni 

e nono mai aua le faaauauina o le tatou vaalele. A o le agaga lea e i ai le 

faigamalo lenei, sa talatalanoa ina ia mafai ona sustain, faaaoga lava e le 

Samoa Airways ia ana ia seleni e faatino ai ana galuega aua le tatou vaalele. 

E le mafai la ona tatou alu, o lea matou te o atu i le tulaga faapisinisi, ina ia 

mafai ona taumafai lava le Samoa Airways latou ia e faatino le vaalele, 

faatino gaoioiga ia e aunoa ma se aapa mai e avatu se fesoasoani a le Malo, 

aemaise foi o le taimi lenei, o lena tou te silafia o lo o faamaonia uma e lo 

tatou Malo tupe uma ia o lo o faatino ai lenei faamoemoe. O lea la ua tatou 

aitalafu ai, o lea la ua tagai le faigamalo lenei, tatou toe amata lelei. O lea sa 

polofiti lava le Samoa Airways mai ana vaalele laiti e amata ai ona toe faufau 

ae taatia tupe, o tupe na faaleoleo pe faamoemoe aua foi investments a i latou 

sa i ai i le UTOS. 

  O le tilotilo la lena a le tatou faigamalo lea e i ai i le taimi lenei, e taumafai 

ina ia atiae kamupani vaalele i a atou lava seleni, e aoga foi mo le 

faigamalaga mai a le atunuu i fafo a o lea foi o lo o i ai isi kamupani vaalele 

e mafai ona latou faatinoina lea faamoemoe, seia oo i le taimi ua tatou sauni 

ai, ia ona faatino loa lea o lea faamoemoe. Ia atonu e le o toe mamao pe a 

leai se faamai ma tatala a tatou borders ia ma faatino loa schedules o vaalele 

ina ia mafai ai loa ona faataunuu lea faamoemoe.  

  Ia pei o le tali atu lea lau Afioga i le Fofoga Fetalai. 

 

  FOFOGA FETALAI:  Malo faafetai. O lea ua saunoa manino le Afioga i 

le Minisita o Vaalele.  

  Tulai mai lau Afioga i le Minisita o Galuega. 

 

  Tofa Hon Olo Fiti Afoa Vaai:  Lau Afioga i le Fofoga Fetalai, mo le 

faasaoina o le lauga matagofie a le Afioga i le sui usufono, ona o le tulaga 

lea i le vaalele, o lea ua saunoa le Afioga i le Minisita o le Samoa Airways. 

Ae manatua foi e 2 lava vaega sa faasolo i ai galuega a le PASO po o le 

kamupani lea o lo o gafa ma le siakiina o le vaalele. E sili foi la pe a ou 

talanoa atu ai i le tulaga lea, ona na pau lava la lea o le vaega sa fai lava si 

misi i le silasila a si ou uso sa Minisita nei i i, o le tulaga lava lea i le safety. 

O lea la ua oo mai le lipoti ia te au, le Audit Report mai ia Iulai ia Tesema o 

le tausaga na se i mavae atu, ia ua le mafai e le… tau manino mai lava e le 

kamupani lea, e le mafai ona latou toe faaauau le tulaga o le siaki ona e le i 

mafai e le Samoa Airways ona provide ia informations ma mea uma lava sa 

manaomia e fai agai i ai le latou siaki. O lea la ua taofi mai, ua fautua mai 

foi i le tatou Matagaluega o le Civil Aviation po o le MWTI, e le mafai ona 

issue le tulaga foi lea o le certificate of Airworthiness ona e le atoatoa le 

tulaga o le vaalele.  

  Ia o lea ua ia te au, ae se i uma ona avatu lea o se kopi i lau Afioga e 

faamaonia ai le tulaga lea. Pei lava na o le pau lena o le mea na misi uma ia 

oulua ma Lautafi. 

 

  Afioga Hon Lautafi Fio Selafi Purcell (Satupaitea):  Lau Afioga i le 

Fofoga Fetalai… 

 

  FOFOGA FETALAI:  Ia leaga o lea ua taua le suafa o le sui usufono 

mamalu mai Satupaitea.  

 

  Afioga Hon Lautafi Fio Selafi Purcell:  Sa ou le toe fia talanoa lava i le 

mataupu lenei se i oo i le taimi e tali aloaia mai ai le Minisita i le vaiaso fou, 

ae o le a ou tapenapena mai i ai, ae leaga o lea ua laga. Ou te manatu, faafetai. 

Faafetai pe afai o lea e… o le naunautaiga lena o le faigamalo foi lenei sa i 

ai. E leai se mea e sili atu i luga o le saogalemu, safety is paramount. Afai la 

o lea ua fai mai le PASO e i ai ni vaega ia, faafetai. O lea la ua manino mai, 

e i ai la se mea o faaletonu o le vaalele lea na ala ai ona le… faatosotoso le 

mea lea na fai. Leai o lea na faapea e issue mai, o lea ua fia masina o 

faatalitali, a o le mea sa tatau ona… a na o atu loa iloa e le meet standards ia 

fai mai loa, ona leai lea o se toe finau atu. Ae ua ala ona finau atu, o le umi 

ona tutu o le vaalele, e le iloa po o le a tulaga la e i ai. A o lea ua fai mai 

ona… ia atonu e i ai foi se tali a le vaalele ia pe a aumai foi se latou lipoti e 

counter ai le mea lea. Ae faafetai pe afai o lena ua i lau Afioga i le Minisita 

se lipoti. Ia, aumai se ta kopi se i ou tilotilo i ai faamolemole. Faafetai i lau 

Afioga. 

 

  FOFOGA FETALAI:  Ia, o lea ua maua le finagalo, ua tuu atu foi le 

avanoa i le sui usufono mamalu o Satupaitea ona ua taua lona suafa. Ae o lo 

o manino lava tatou Tulafono Tumau, e agai lava faauilavea agai i le sui 

usufono o lo o tulai. 

  Ia ae… le sui usufono o Faleata 3 pe i ai se… 

 

  Tofa Lealailepule Rimoni Aiafi (Faleata 3):  Ou te fia malamalama lau 

Afioga i le Fofoga Fetalai, e puupuu lava, afai la ua le mafai ona issue e le 

PASO le certificate of Airworthiness, e faapefea la ona lele mai le vaalele 

mai o i Europa se i oo mai i Ausetalia? E fai atu ai foi. Ma le faaaloalo lava. 

 

  FOFOGA FETALAI:  O lea ua… Ia se i tulai mai lau Afioga i le Minisita 

o Galuega, ma ua fia faaauau le saunoaga a le sui usufono mamalu. 

 

  Tofa Hon Olo Fiti Afoa Vaai:  Lau Afioga i le Fofoga Fetalai. Lelei. E 

taua lava le fesili. O lea na mafua ona lele mai le vaalele lea agai Ausetalia, 

sa sau i lalo o le laisene foi lele ma le category foi lea o se vaalele ave cargo 

e le i commercial airline, ae a oo loa ina sii le tulaga foi lea o le a faaaoga 

faa-commercial airline, ia ona faapena foi lea ona lifi i luga le standard o 

vaega e ao ona matua sailiili ma vaavaai lelei i le tulaga o le safety. 

  O le mea lea e fia faasao atu i le saunoaga a le Afioga i le sui usufono mo 

Satupaitea, leai e le o le faigamalo na tosoa. Na ala ona umi ona fai suesuega 

lea, o le fiu o le PASO e faatalitali mai mea ia na manaomia atu e le 

kamupani vaalele a le Samoa Airways e faatino ai le latou galuega. O lea la 

e oo mai lava i le taimi nei e le i oo atu lava le tele o mea, o lea la ua aumai 

nei le recommendation, ia faamuta le tatou vaalele, e le o gafatia e 

information o lo o avatu e le Samoa Airways ona faaauau le latou galuega. 

Ma le faaaloalo. 

 

  FOFOGA FETALAI:  Faafetai. Atonu o lea ua manino lea tulaga ma ua 

faauma ai foi i i lea mataupu i le vaalele o lea ua manino.  

  Lau Afioga i le sui usufono mamalu, ia faaauau mai lau saunoaga o lea ua 

manino lea vaega. 

 

  Afioga Hon TAPUNUU NIKO LEE HANG:  Faafetai i lau Afioga i le 

Fofoga Fetalai, faafetai foi i ou uso a Minisita ia na sausaunoa e tau tali mai 

foi i ni manatu sa faaalia. E faamauina foi le saunoaga a le Minisita o Vaalele 

i le tulaga lea e faataatia ai le mataupu. 

  Na pau lava le popolega ina ne i mea ane ua faataatia faataatia toe o atu ua 

taugata le vaalele. O le lisi lea na ofoina mai i le taimi lenei o le dry lease, e 

taugofie nai lo le wet lease lea na tatou faaaogaina ai le vaalele foi lea 

muamua. O lea ua i ai nai faamanuiaga ia na ona tuu atu lava faapena, aua o 

lea e saunoa le Minisita se i i ai se taimi talafeagai. Ia taatia atu ia i ina le 

tatou vaalele. 

  O le isi la mea lea ou te tau popole ai lau Afioga, o le tau lea pe a faapea 

ua faaleaogaina le konekarate. E i ai se faamalamalamaga pe fia la se tupe e 

ono alu a lo tatou Malo, ona fua lea i ai i le tupe lea e tatau ona toe aumai le 

vaalele, ae faamau lelei ai le tatou vaalele i le tupe lea. 

 

  Tofa Hon Leatinuu Wayne Sooialo:  Lau Afioga i le Fofoga Fetalai… 

  FOFOGA FETALAI:  Ua toe taua le tau o le… Ia, e le mafai foi ona 

nofonofo le Minisita ma le Malo e ao foi ona vave tali mai. Ia, lau Afioga i 

le Minisita. 

 

  Tofa Hon Leatinuu Wayne Sooialo:  Faafetai atu lava mo le faafesili. Ou 

te iloa o lea o le a tali uma atu lava i le taimi lenei meamanu o maua le 

avanoa. O le taimi lenei, o lo o i ai le Komiti Faapitoa o lo o faia aiaiga ma 

le kamupani o lo o aumai ai le tatou vaalele. O i latou foi ia ua uma ona tofia 

i lea Komiti, ia, e le o ni tagata foi faapea faatoa talanoa i se vaalele faafoi. 

O i latou foi ia sa faafoia muamua vaalele e 2 a le Polynesian sa i ai, o lea 

foi na mafai ona fai aiaiga ina ia mafai ai ona faaitiitia se tupe totogi. O le 

auala foi lea o lo o faia i le taimi nei lau Afioga, o lo o faatalatalanoa ma le 

kamupani na aumai ai le vaalele ina ia aua ne i o tatou totogiina se tupe tele 

Ia, po o le leai foi o se mea e totogi ona o fuafuaga o lo o i ai i le taimi lenei, 

aemaise le tulaga lea e i ai le lalolagi i le taimi lenei i le faamai. 

  Ia, o le isi foi mea lau Afioga, e fou le faigamalo lenei, e le i i ai matou i le 

taimi na fai ai aiaiga ia. O lea la o lo o tuu pea ia i latou o lo o fai tulaga i 

aiaiga ia, ia e le iloa pe uma ifo ua leai se tatou mea e totogi, ia ae totogi foi 

masalo pe laitiiti atu i le mea lea o le a tatou totogiina i le 6 tausaga.  

  Ia, o le toe tali atu lea lau Afioga. 

 

  FOFOGA FETALAI:  Ia, ou te iloa o lea ua manino le sui usufono 

mamalu, o lea foi e le o nofonofoa’i le tatou Malo o lo o galulue pea. Ia, o 

le auga lava o nei mea uma ia faasaoina tatou seleni. Ou te talitonu o lea ua 

manino lea tulaga, ae faaauau mai le saunoaga. 

 

  Afioga Hon TAPUNUU NIKO LEE HANG:  Faafetai i lau Afioga i le 

Fofoga Fetalai. E le toe oo foi se faamatalaga i le tulaga o le vaalele, ae pau 

lava le mea lea ou te faatauaina i le saunoaga a le Afioga i le Minisita o Tupe 

i le faatauaina o le faaleleia o le soifua manuia, improve human 

development. I lou talitonuga, o le isi vaega lea e improve ai le tulaga lea o 

le vaalele, ona e i ai le tulaga taua. O lea la o le a faaaoga nei le Air New 

Zealand ma le Quantas e tatou tagata e maua ai latou tupe. Ae a i ai lava se 

tatou meatotino, dictate lava e tatou pasese. E ono o i luga pasese, ona leai a 

lea o se mea faapea e fai… 

 

  Tofa Hon Leatinuu Wayne Sooialo:  Lau Afioga i le Fofoga Fetalai, o le 

avanoa lenei… 

 

  FOFOGA FETALAI:  Ia, umi lava le tatou taimi o lea tatou te 

taamilomilo i le vaalele. Ia, ae saunoa maia lau Afioga i le Minisita. 

  Tofa Hon Leatinuu Wayne Sooialo:  E leai se mea o le a auese ai le 

faigamalo lenei pe ana faapea o ni tupe e maua mai le kamupani vaalele. A 

o le faalavelave, o aitalafu tupe ia. E aitalafu mai i le isi Matagaluega a le 

Malo ina ia mafai ai ona faatino le auaunaga a le isi Matagaluega o lo o 

manaomia. O le agaga la lea e i ai, e le tutusa ai o tatou agaga ma le mea lea 

o lo o i ai le faigamalo lenei, e le manaomia i ni mea aitalafu, ae taumafai 

pea le kamupani ia e saili sana seleni ina ia mafai ai ona faatino mea ia. Ina 

ne i galo foi ia outou, o le seleni lea na aumai, o tupe nei o investments a 

tagata na ave i totonu o le UTOS lea o lo o aitalafu mai ai, ae guarantee e lo 

tatou faigamalo. 

  E pei o le mea lea e toe fia faamalamalama atu ai lau Afioga, ina ne i te i 

ua faapea ailoga o naunau tatou i le tamaoaiga o lo o tatou tilotilo i ai, ae ne 

i te i ua afaina ai le toatele i nisi laiti e taumafai se tulaga lea. Ma le faaaloalo 

lava. Faafetai. 

 

  FOFOGA FETALAI:  Ia, e manaia lava le… Se i onosai mai lava le sui 

usufono mamalu se i taumafai atu se fesoasoani a le Nofoa. E manaia lava 

le taua o lou finagalo i le galulue faatasi. O lea foi ua maua lou finagalo, o 

lea lava e tau aumai lava mea foi lea sa fuafua e lena Itu, ae manatu, o lea ua 

seei le faigamalo ua i ai nei, e le o itiiti foi le silasila ma le tofamamao a le 

faigamalo. E pei ona saunoa le Minisita ma faamanino mai, o atugaluga ia. 

O le mea lea, i lau lava fautuaga i le sui usufono mamalu, tatou onosai i mea 

ua galulue ai le faigamalo mo le manuia, ae tatou agai i luma, taatia ia ni 

fuafuaga sa faia i taimi ua tuanai o lea ua see le tatou sa, tatou galulue faatasi 

mo le agai i luma. 

  Ia ma le agaga faaaloalo, e fesoasoani foi ia te oe le sui usufono matua. 

 

  Afioga Hon TAPUNUU NIKO LEE HANG:  Faafetai i lau Afioga i le 

Fofoga Fetalai mo fautuaga foi. Ia ua faamauina le finagalo o le Afioga i le 

Minisita o Vaalele, o le Minisita foi lea o lou uso sa ma tauva mai i le faiga 

palota i nofoa tu taulaga, e alu ia i le isi itu ae alu au i le isi itu. E mafana 

lava le ma mafutaga ma le uso nei, ae o mea a ia o faiga pati pei ua feeseeseai 

ai. Ae taua tele foi lona finagalo. Ae na pau lava lea o le mea lau Afioga pe 

faataga, na ona ou fautua atu lava i lou uso, so o se pisinisi lava, a le lava le 

tupe e loan. Ae i ai le agaga foi lele a mafai ona totogi le loan, o le tulaga 

lena. Ae fesoasoani mo le tauatiaeina o le tatou… aua o le kamupani vaalele, 

e le o se operation foi lele lau Afioga e taugofie. E tuai foi ona aliali mai ni 

tupe mama. A o le taumafaiga ia atiae se tatou vaalele, aua se manuia. Ia 

faamuta ai la i i, ae na ose tala lea e fia tuu atu i le Afioga i le Minisita, se i 

toe mafaufau i ai, ae fai lava le finagalo o le Malo ia o tulai mai nei. Ia 

manuia a outou fuafuaga i le tatou vaalele. 

  Ia, lau Afioga, pe ua lava ea ia mea. Ae ona o lea foi ua… o le tele o taimi 

e faalavelave ai le aualii ia, ae e tele nai manatu lelei lea e avatu e faufautua 

atu i le Afioga i le Palemia, ae o lea o le a faauma atu nei, ou te le manao e 

faaauau i le vaiaso lea, ae se i tapena Minisita e tali mai i nai mea ia.  

 

  FOFOGA FETALAI:  Ua fetaui lava toe lua ou minute. 

 

  Afioga Hon TAPUNUU NIKO LEE HANG:  A lea o le a faauma atu lau 

Afioga. Ou te masalo e tasi lava le minute.  

  Lau Afioga i le Fofoga Fetalai, faafetai mo le avanoa. Faafetai foi i le 

Afioga i le Tamaitai Palemia aemaise le Aiga Kapeneta mo le 5 masina ea 

lea na saunoa mai ai se sui usufono sa outou tulai mai ai. Ia, e tele le tou 

galuega faatino i lea 5 masina, ae momoli atu le faafetai ma le faamalo i 

galuega sa fitaituga ai a outou Afioga aua se faaleleia ma se manuia lautele 

o Samoa ma nai o tatou tagata. 

  Ou te faafetai faapitoa i lou uso le Minisita o Faatoaga, ona o lea ua matau 

atu, o le agaga na fai ai foi le tatou $1 miliona, ina ia atinae, o le saunoaga 

lea matagofie a le Minisita, atinae le soifua manuia. O le agaga tonu lava lea 

o lea ua ou tau maua atua ae le o se faatosina, o le $1 miliona e atiae ai o 

tatou itumalo, ae manuia tapenaga. Ne i meaane foi ua uma ae na o le 

$200,000 lava lea. A o le a le taimi e aumai ai lenei $200,000? O la ua sola 

le Minisita i Niu Sila, a o lea e matou te talia. O le popolega, ne i mea ua 

avatu i le Kapeneta lana pepa ae teena, a o lea matou te tapena i le 

faamoemoe lea. 

 

  FOFOGA FETALAI:  Ia, se i onosai mai lau Afioga, se i tulai mai le 

Afioga i le Palemia, e pei o lea ua tau maua e le Palemia se… 

 

  Afioga Hon Fiame Naomi Mataafa:  Lau Afioga i le Fofoga Fetalai, leai 

na o sina mea lava e fia faasao. E le o sola le Minisita, o la e saili togafitiga 

e pei foi o lea e i ai le faamoemoe mo le Taitai o le Itu Agai. Ia, o tatou uma 

lava e i ai lava le asiasi mai o le Alii i lo outou soifua ma lo tatou ola. E le o 

sola le Minisita.  

  Ma e avea lenei avanoa e faasilasila aloaia atu ai, o au lea ou te Sui Minisita 

i le Minisita o Tina ma Tamaitai, o lo o matauina uma outou finagalo faaalia 

i le tatou $1 miliona. A oo i le taimi matou te tali atu ai, ia o le a faapena ona 

fofola atu e tusa ai ma lo outou finagalo faaalia. 

 

  FOFOGA FETALAI:  Ia, malo saunoa i lau Afioga i le Palemia. Ou te 

iloa o lea ua manino, o lo o iai lava le Sui Minisita o Tina, o lea e afio le 

Afioga i le Palemia. O le mea lea aua tou te popole i mataupu o lo o laga o 

se taimi tali atu le Palemia e fai ma sui o le Minisita o Tina. 

  Ia tulai maia le sui usufono mamalu… 

  Afioga Hon TAPUNUU NIKO LEE HANG:  Lau Afioga i le Fofoga 

Fetalai, o lea la o le a faauma moi atu lava le lauga. Faafetai foi i le faauilavea 

a le Afioga i le Palemia. O lea la ua manino le mata o le vai. Sa ou faapea 

lava e tulai soo mai lou uso ia Laauli o ia lea e pule i le mea lea, a o lea ua 

manino o le Minisita lea e sii mai. Ae faafetai o lea ua uma ona ou faafetai i 

lau Afioga i lou suemalo i lau tapenaga i le $1 miliona, lea ua atagia mai le 

agaga sa fai… 

 

  FOFOGA FETALAI:  Ia, e faamalie atu i le sui usufono mamalu leaga o 

lea ua taua le suafa o Laauli, le Afioga i le Minisita o Faatoaga. 

  Ia tulai maia lau Afioga i le Minisita o Faatoaga. 

 

  Susuga Hon Laauli Leuatea Polataivao Fosi:  Ua faa-sefulu ona tau lou 

igoa nei i le taeao ae sa ou onosai lava. O au le tagata na uluai talanoa i le 

$1 miliona e faalauiloa ia Samoa, ia ma lou taumafai atu pea e faapulapula i 

lou finagalo, ae e te le malamalama lava. Ioe. Faafetai la i le Atua i lenei 

taeao. Se o saunoaga ia ua leva ona ta faatali i ai. Lau Afioga Tapunuu, ia o 

fua vaaia ia o lenei taeao ma le tatou Fono lenei, o lea faatoa e finagalo ta te 

galulue faatasi. Ia talanoa lelei ma Ve’atauia i la lua Komiti. Aua o le 

faamoemoe lena, ioe. Saunoa Leota i le Maota, o sui usufono e Taitaifono, i 

le agaga mama, i le agaga mama, aua e le malaese outou malaese i inei. Ae 

na tou tetee loa, ia o i ina la toe toso ai loa le taofilima ae toe valaau sui o le 

FAST o latou e ona le poloketi. A o lea ua ese le faalogologo i lenei taeao, 

o lea ua outou lagolago le tatou poloketi. 

  O le agaga lena, ae onosai se i saunoa atu le Afioga i le Tamaitai Palemia 

e faamalamalama aiaiga ma mea uma o lo o taoto i ai le tatou tai $200,000. 

O le tulaga lena, ae tatou alo i luma pei ona e saunoa. E lagona lava le agaga 

faafetai i lau saunoaga lau Afioga i le sui usufono. 

 

  FOFOGA FETALAI:  Lau Afioga i le sui usufono mamalu, ia faauma 

maia lau saunoaga. 

 

  Afioga Hon TAPUNUU NIKO LEE HANG:  Lau Afioga i le Fofoga 

Fetalai, ia, o lea o le a faauma moi atu lava. Faafetai i lau Afioga i le Minisita 

o Faatoaga. E leai se agaga ia te au sa faapea sa ou tetee ai i au fuafuaga, 

leaga ou te talitonu o fuafuaga uma e faamanuia e le Atua. O lea la ua tau 

ataata mai ata o taulelei, o lea o le a faatino, a o lea e amata i si tamai mea 

lea e $200,000. O lea la ua faamauina lou finagalo suemalo, tautua malo, 

finagalo e saili le malo, lea ua e tulai mai, lea ua e Peresetene i le tou vaega, 

o lea foi ua e Minisita.  

  E pei o le tulaga lena, o lea e tau avatu ni faamatalaga e tau faaeaea ai lau 

Afioga ae pei e te ita mai ia te au. Ae ua uma le lauga. Faafetai mo le avanoa. 

  FOFOGA FETALAI:  Ia, tulai mai lau Afioga i le Minisita. 

 

  Susuga Hon Laauli Leuatea Polataivao Fosi:  Lau Afioga i le Fofoga 

Fetalai… Tapunuu, ia viia le Atua i mea ua iu lelei, ae le o se galuega na fai 

na o au, e le o se galuega na fai na o au. A lea e afifio atu le paia ma le 

mamalu, e le i i ai ma se isi e le i togi sana maa i le faamoemoe lenei. Ioe. 

Ae ua masani foi i le mea lenei o le taufaasee. Tuu au i lalo, ioe. 

  A o le agaga lena, malie ia ina ne i o ta faoa le viiga o le Atua, ona le mu 

lea o le taulaga. A o le finagalo o le Atua, lea ua fai e pei ona e saunoa. Ae 

pei ua ou vaai atu lava se ua ta matie lava. Papalii a e lailoa, ia ae faaiu maia 

lau saunoaga. 

 

  Afioga Hon TAPUNUU NIKO LEE HANG:  Lau Afioga i le Fofoga 

Fetalai, e le taua fua isi vaega ia, leaga na tapena e le Afioga ia Laauli le 

faamoemoe lea. O lea la ua tulai mai sui usufono ia o le tou Vaega ona o lau 

galuega. O lea e viia pea le Atua, ae o taua galuega, ta te mimita ai lava taua 

ia ma ta omiomi i lalo. A o le viiga e faafoi i le Atua.  

 

  FOFOGA FETALAI:  Ia, ua uma lou taimi le sui usufono mamalu, ua 

uma foi ona e faamavae mai ua uma lau saunoaga. O la e ua saunoa mai 

Laauli, se tau tuu ifo ia i lalo. 

 

  Afioga Hon TAPUNUU NIKO LEE HANG:  Ia ua uma foi. O lea la ua 

ou faamavae faatolu atu lea. Ia faamanuia le Atua i lau Afioga, ia faamanuia 

foi le Atua i Afioga i le Tamaitai Palemia ma le paia o le Kapeneta. 

  Ia manuia foi lenei Vaega Faaupufai i le alofa ma le agalelei o lo tatou 

Tapaau i le lagi. Tofa soifua. 

 

  FOFOGA FETALAI:  Faafetai. Ia, ua fetaui tonu lava le faauma o le 

saunoaga a le sui usufono mamalu mo Vaimauga Nu.3, a ua tatou taunuu foi 

i le taimi tatou te manava ai. 

  Ia, ua tatou i ai i le siui o a tatou taualumaga i lenei aso, o le taunuuga foi 

lea o tatou galuega ua mafai ona ausia i lenei vaiaso. E fia faaleo ai lava le 

faafetai a le Fofoga Fetalai, ona o le tofa fetalai i le paia o le Palemene, na 

sologa manuia ai le tatou galuega e afua mai lava i le amataga o lenei vaiaso 

seia oo mai lava i le taeao nei. Faamalo le faapalepale faamalo faafetai le 

onosai. 

  E faafetai atu foi i lau Afioga i le Palemia, le Sui Palemia ma le Aiga 

Kapeneta, faapea foi Afioga i Minisita Lagolago ma lena Itu o le Maota. 

Malo le usufono, malo le faatoatoa, malo le saunoa. 

  I le usugafono foi a lea Itu o le Maota i le afio o lau Afioga i le Sui Taitai 

o le Itu Agai ma lea Itu, pei ona sausaunoa le Maota, ua ese le manaia o tatou 

taualumaga o lenei fonotaga. O se fiafiaga lea i le Nofoa, aua ua faigofie ai 

foi le galuega a le Fofoga Fetalai. Ia faafetai lagolago mo le tausiga o le 

mamalu o le Fonousu e pei ona manaomia. O tatou lava e mamalu ai le 

Palemene i le tapuai mai a le atunuu. Faafetai saunoa, faafetai tapena. 

  E faamalulu atu foi le Nofoa, afai ua i ai se mea ua le tusa ai ma le taitaiga 

o le tatou Fono, ia alofa ma lafoai i le auau o peau ma faatafea i nuu e le 

aina. 

  Samoa, i ou paia sausaugata, e momoli atu le faafetai i lau tapuaiga, ua 

manuia le alofaiva o lau Palemene i lana fonotaga i lenei vaiaso ona o lau 

tapuaiga. Malo faafetai. Afai ua i ai se upu ua laaloa a lau Palemene, ia alofa 

ma faamagalo. A ia manuia le alo atu o le tatou atunuu mo malologa o le 

faaiuga o lenei vaiaso. 

  E faafetai atu foi i le tapuaiga a Ofisa Sili o Pulega o Matagaluega ma 

Faalapotopotoga Tumaoti a lo tatou Malo, malo le tapuai, faafetai i lo outou 

lavapapale, aua o outou lava e tua atu i ai le Malo ma le Palemene mo le 

lagolagoina o tatou taualumaga. 

  E fia momoli foi le faafetai mo auaunaga eseese o lo o faaauau pea, tautua 

mo le saogalemu ma le malupuipuia o le Palemene i taimi o a tatou fonotaga 

e aofia ai le Matagaluega o Leoleo, le Pulega o Tinei Mu ma le Matagaluega 

o le Soifua Maloloina, malo le tautua, faafetai mo le auaunaga. 

  Ona foi mai lea o se tala a le Nofoa, ia i ai le agalelei o le Atua i lenei Maota 

pe a afifio atu, faapea foi i le alo atu i faiga malologa o le faaiuga o lenei 

vaiaso, ia puipui Lona Agaga i lo outou ulufafo ma le ulufale. Tatou talosia 

ia le alofa tulituliloa o lo tatou Atua ina ia momoli atu lo outou soifua ma so 

matou ola i lena vaiaso fou, e toe faaauau ai le tatou galuega. Ia manuteleina 

toega o galuega o lenei aso. 

  Ae tatou te le i tolopo, ou te tapa ma le faaaloalo lau Afioga i le sui usufono 

mo Vaimauga Nu.1 e te saunia se tatou tatalo e faaiuina ai le tatou Fono. 

 

 

  Na tolopo Taualumaga a le Fono Aoao Faitulafono i le itula e 12:05 i le 

aoauli seia aulia le itula e 9:30 i le taeao o le Aso Gafua, 24 Ianuari 2022. 


